
YAHAYA
Kawuɍi kǝji Isa Almasiwuye

Yahaya ruwujǝnadǝ
 
Linjila Yahayayedǝ
Kitawu Yahaya ruwujǝnadǝ, tima Linjila kǝndewuyedǝ
wo. Ti Yahayadǝ Nawi Yahaya Kasalama gǝni, am
mewun yindin Isa tayia kǝngayambanjuro galajǝnadǝye
falnja. Koro tiro fuwura Isa tia jauro cǝraanadǝ cani.
Adǝ nangaro alama ajabba ajabba Isa cǝdǝnadǝa
cure awo wuljǝna-a jamaro alamjǝgǝna-adǝa fangeno.
Ngawo saa kadayen Ruhu Alaye tia cakke taldu
bawoaro awo curuna-a fanjǝna-aa ruwuyeno. Amma
awo Matiyu-a Markus-a Luka-a kitawunjan ruwujana
sammaa ruwujǝnni, kitawunjudǝ gade. Lamar ani
wakkajanadǝ ku saa dǝwu yindi gai yaye, Ala cakke
Linjila adǝ ye gadejǝnnin har nandero kadio.
_______________________________________________________________________

BADIDURAM
Isa Kalma Alaye

1 1 Badiduramnin Kalma, Kalmadǝ Ala-a rokko, Kalmadǝ
Ala kǝlanjudǝma. 2 Badiduramnin Ala-a rokko kasarga.

3 Awiso tiyelan alaktǝna. Curo awo alaktǝnadǝ sammayen,
tiyen gǝnia, awo alaktǝna falma bawo. 4 Tilan ro kǝrga,n rodǝ
tima nur kambe wo. 5 Nurdǝ curo duwuyen yiyilji, amma
duwudǝ tia cǝmowonni.
n1.4 tilan ro kǝrga - Kalmadǝ, tima fǝrdu roye wo.

6 Kam laa Ala cunodǝna mbeji, cunju Yahaya.o 7 Tidǝ

shedaro kadio. Am samma tiyelan kasaccaro, nurdǝa
shedajoro kadio. 8 Ti kǝlanju gǝni nurdǝ wo, amma nurdǝa
shedajoro kadio.

9 Nur adǝ tima nur jireye wo, duniaro ise am sammaa
wassimadǝ. 10 Tidǝ dunialan duwon, duniadǝ ye tiyelan
alaktǝna yaye, duniadǝ tia nojǝnni. 11 Na jamanjuyero kadio,
amma jamanju tia camowonni. 12 Amma am duwon tia
camoye cunju kasaccanamasodǝro kǝnduwo tadawa Alayero
walduye kaino. 13 Tayidǝ buyen gǝni, bi kǝrawo tiyiyen gǝni,
bi kǝrawo kamben gǝni, amma Alayen katambǝra.

14 Kalmadǝ kambo walje dawunden napkeno. Ti jauro
serra ye, jirea ye. Koro darajanjua ruiyena, daraja duwon
daraja Tada tilo lok na Bawayen isǝnayedǝ gai. 15 Yahaya
tia shedaje kowo sapce: «Tima kam kǝlanjun wuye:
“Kam ngawonin isidǝ wua kosǝna, wun burwonno ti
mbeji nangaro,” wullǝkkǝnadǝ.» 16 Barga dǝptuwunju dama
bawodǝro andi samma ser cinju bawo kiwandiye. 17 Wadadǝ
Nawi Musayen kadio, amma ser-a jire-adǝ Isa Almasiwuyen
kadira. 18 Wunduma ngalte Alaa curuna bawo, amma Tada
tilo lok, tidǝ Ala ye, na Bawayen dǝganama ye, tima Aladǝa
andiro isanosaa.

KIDA ISAYE DUNIALAN
Sheda Nawi Yahayaye
(Mat 3.1-12; Mar 1.1-8; Luk 3.1-20)

19 Sa yaudiya Jerujalemnin na Yahayayero ɍimanna-a
Lewiya-aa ti wunduro kororo canodǝnadǝn, akko sheda Nawi
Yahayayedǝ. 20 Angǝrjǝnnin federo wulje tayiro: «Wu gǝni
Almasiwudǝ wo!» yeno. 21 Daji tiro: «Ni wundu gǝle? Nima
wa Nawi Iliya wo?» cane tia keworo. Tayiro: «A’a, wu
o1.6 Yahaya - Nawi Yahaya Kasalama.

gǝni,» yeno. Tiro: «Ni nawidǝ wa?» yeranniya, tayiro: «A’a,»
yeno. 22 Daji tiro: «To, ni wundu gǝle? Jaawu am andia
sanodǝnadǝro yikkadiyoro, awi gǝle kǝlanǝmlan wullǝmi?»
cane keworo. 23 Yahayaye tayiro: «Wuma “kam karaan kowo
sapce: ‘Jawal Kǝmandeye cǝkko dewo!’ cǝni,”† Nawi Ishaya
wuljǝnadǝ gai,» yeno.

24 Curo kǝwu Farisawaye yen am laaa canodǝna. 25 Tayiye
Yahayaro: «Ni Almasiwu gǝni, Nawi Iliya ye gǝni, nawidǝ ye
gǝni, awiro gǝle ambo kasalap yiddǝmi?» cane tia keworo.
26 Tayiro: «Wudǝ ingilan ambo kasala kiddǝkko, amma
dawundon kam laa daada nonuwwi mbeji, 27 tidǝ kam je
sunonjuye wuiduma tikkǝni ngawonin isi,» yeno. 28 Awo ani
bǝla Baitani ci bǝrǝm Jordaniye todǝn na duwon Yahaya
ambo kasala cǝddidǝn wakkayera.
Isa Tama Alaye

29 Wajǝnanjua Yahaya nanjuro Isa kǝnde cǝdi kirunniya,
tiye: «Akko Tama Alayeq biwu duniaye ngojimadǝ! 30 Tima
kam kǝlanjun wuye: “Kam ngawonin isidǝ wua kosǝna,
wun burwonno ti mbeji nangaro,” wullǝkkǝnadǝ. 31 Wu
kǝlani tia nokkǝni, amma ingilan ambo kasala njǝddoro
kadikko, ti jama Israyilayero fǝleduworo.» 32 Yahaya shedaje:
«Ruhu Alaye alama bullam gai samelan jǝpce kǝlanjun napci
kirukko. 33 Wu kǝlani tia nokkǝni, amma Ala wua ingilan
ambo kasala yiddǝkkoro sunodǝnadǝye wuro: “Ruhudǝ
samelan jǝpce kǝla kam laayen napci rumi. Tidǝ Ruhu
Alayen ambo kasala cǝddi,” cǝnna. 34 Wu kǝlani rukkǝna ye,
shedanǝkkǝna ye, tima Tada Alayedǝ wo!» yeno.

p1.25 kasala - Kasala Nawi Yahayayedǝ kasala tuwaye.
q1.29 Tama Alaye - Ngǝlaro Laya Njǝkkayirambe.
†1.23 Ish 40.3

Fuwurawa burwoye Isaye
35 Wajǝnanjua Yahaya fuwurawanjuye yindi-a rokko nadǝn

dajana duwon, 36 Yahaya Isa koji kirunniya, tiye: «Akko
Tama Alaye!» yeno. 37 Fuwurawa yindidǝ mana adǝa fanjane
Isaa geya. 38 Isa suworde tia jagai kirunniya, tayiro: «Awi
manuwi?» cǝne kiworo. Tiro: «Rabbi, ndaran kǝrgam?» cane
tia keworo. Maana rabbiyedǝ sayinna. 39 Isaye tayiro: «Arowo
ruiwo!» cǝne lejane na dǝganadǝa carune nadǝn ti-a rokko
dabduyera. Sadǝ ye sa dewu kajiriye gai. 40 Tayi yindi
mana Yahayayedǝa fanjane Isaa jaanadǝye falnjaye cunju
Andarawus, yaana Siman Biturusse. 41 Burwon leje yaananju
Simanna maje tiro: «Almasiwudǝa fandiyena!» yeno. Maana
Almasiwuyedǝ kam tiro Kǝristi cani. 42 Daji Simanna na
Isayero kiwudo. Isa tia kirunniya, tiro: «Nima Siman tada
Yahayaye, na adǝn fuwun nia Kefasnin bowonjai,» yeno.
Maana Kefassedǝ Biturus.r

43 Wajǝnanjua Isa cidi Galileyero leduro nia ngoyeno.
Filibussa kiwandǝnniya, tiro: «Wua sǝgai!» yeno. 44 Filibusdǝ
kam Baitsaidaye bǝla Andarawus-a Biturus-aye. 45 Daji
Filibus ye leje Nataniyella maje tiro: «Kam duwon kǝlanjun
Nawi Musa curo Attaurayen ruwuje nawiya kitawulan
ruwujanadǝa fandiyena! Tidǝ Isa kam bǝla Najaratte, tada
Isuwuye,» yeno. 46 Nataniyelle tiro: «A! Najaratlan awo laa
ngǝla culuwi wa?» yenniya, Filibusse: «Are rui!» yeno. 47 Isa
Nataniyel nanjuro kǝnde cǝdi kirunniya, Isa kǝlanjun manaje:
«Akko Israyilama jireye, tilan awo jirenambuye bawo!»
yeno. 48 Nataniyelle tiro: «Ndayin wua nosem?» cǝne tia
kiworo. Isaye tiro: «Kawu Filibus nia bowonjimaro, ni cidiya
tarmuyen duwon, njurukkǝna,» yeno. 49 Daji Nataniyelle tiro:
«Sayinna, nima Tada Alayedǝ wo! Nima Mai Israyilawuyedǝ
wo!» yeno. 50 Isaye tiro: «Cidiya tarmuyen njurukkǝna niro
wulnjǝgǝkkǝnadǝro wa wua kasansem? Awo ania kojana
r1.42 Biturus - Maananjudǝ kau.

rumi,» yeno. 51 Daji Isaye: «Jiremaro nayiro wulnjagakki,
same kaada malaiyawa Alaye kǝla Tada Kambedǝyens taccai
ye, jǝpcai ye ruwi,» yeno.
Isaye ingia dibenno kalaktu

2 1 Yimbe yakkua bǝla Kana cidi Galileyen larusa kedo.
Ya Isaye nadǝn mbeji, 2 koro Isa-a fuwurawanju-a yea

larusadǝro dojana. 3 Diben cotto kerǝnniya, ya Isaye tiro:
«Diben bawo cerǝna,» yeno. 4 Amma Isaye: «Yani, awiro
naniro kadim? Sani koroma cǝdǝnni, diye!» yeno. 5 Yanjuye
wolodiyadǝro: «Awi yaye nayiro wulnjagaidǝa dewo!» yeno.
6 Nadǝn gǝmdo kauye arakku gǝnaada mbeji. Yaudiyaye
adanja nantayirro faidadai, gǝmdo fi yaye alama bule yindi
bi yakku gai ngoji. 7 Daji Isaye wolodiyadǝro: «Gǝmdowadǝa
ingilan yimbǝɍowo!» cǝne tayia fer ferro kesǝmbǝɍo. 8 Isaye
tayiro: «Kǝrma kurummowo, kǝma ngǝmǝriyedǝro yadowo!»
cǝne kurumjane kekkado. 9 Kǝma ngǝmǝriyedǝ ingi dibenno
waljǝnadǝa kidambǝnniya, ndaran kewudomaro nojǝnni,
amma wolodiya ingidǝa kurumjanadǝ nojana. Daji mai
larusayedǝa bowoje 10 tiro: «Wundu yaye burwon diben
kǝji con ci, sagarandaiya, diben burwoyedǝa najǝgǝnni ci.
Amma nidǝ har kǝrmaro diben kǝji condǝa gǝnayem!» yeno.
11 Adǝma awo Isa bǝla Kana cidi Galileyelan cǝdǝnadǝ, tima
alamanju ajabba burwoye wo. Adǝgainin darajanjua fǝlejiye
fuwurawanju tia kasatkera.

12 Ngawo adǝyen ti-a yanju-a yanjugǝnaso-a fuwurawanju-a
rokko bǝrni Kafarnaambero lejane kawu ganaro nadǝn
napkera.

s1.51 Tada Kambedǝ - Isa kǝla Tada Kambedǝyen manajiya, kǝlanjuman
manaji.

Isaye Fado Alayen sawurwua dudu
(Mat 21.12-17; Mar 11.15-26; Luk 19.45-48)

13 Sala yaudiyaye Laya Njǝkkayirambe sanju karǝngenniya,
Isa Jerujalembo leyeno. 14 Curo Fado Alayen am dalo
so, ngǝlaro so, tattawar so caladi ye, canjimaso napkada
yea nayeyeno. 15 Daji Isa jelan kirwo catte tayi sammaa
ngǝlaro-a dalo-a kundenno Fado Alayedǝn duyeno. Koro wuɍi
canjimasoyedǝa cidiro fije tewurnjadǝa tǝmbalje 16 tattawar
ladomasodǝro: «Ngonowo ani ngaa na adǝn tuluwowo! Bare
Fado Bawaniyedǝa kasuwuro kalanguwwi!» yeno. 17 Daji
fuwurawanjudǝ awo kitawulan ruwuwada adǝa takkera:
«Kǝla fannǝmba raakkǝnayen kuttuye wua sesi.»† 18 Daji
yaudiyadǝyet tiro: «Alama filan andiro awo ania dioyedǝa
fǝlesagami?» cane tia keworo. 19 Isaye tayiro: «Fado Alaye
adǝa wurnowo, wu ye curo kawu yakkuyen waldǝkke tia
tandǝkki,» yeno. 20 Daji yaudiyadǝye tiro: «A! Fado Alaye
adǝa tandoro kǝrwu fidewun arakkun cado duwon, ni curo
kawu yakkuyen waldǝme tandǝmi?» yera. 21 Amma fado
duwon Isa kǝlanjun mana cǝdǝnadǝ tiyinju. 22 Adǝ nangaro
Isa walde karmolan cijǝnaye ngawon, fuwurawanju ye
mana adǝa wuljǝnadǝa takcane kitawudǝ-a mana Isayedǝ-a
kasatkera.

23 Adǝgaima Isa sala Laya Njǝkkayirambero Jerujalemnin
dǝgana duwon, am kada alama ajabba ajabba Isa cǝdidǝa
carune tia kasatkera. 24 Amma Isa am sammaa jauro
nojǝna nangaro, wundumaa mǝrsajǝnni. 25 Koro kǝla kamben
shedaro wundumaa majǝnni, ti kǝlanju awo karwu kambedǝa
nojǝna nangaro.

t2.18 yaudiyadǝ - Wurawa adinwu yaudiyayedǝ.
†2.17 Jaw 69.9

Isa-a Nikodimus-a

3 1 Kǝwu Farisawayen kam laa kura yaudiyaye mbeji,
cunju Nikodimus. 2 Curo buneyen na Isayero ise tiro:

«Sayinna, nidǝ malǝm na Alayen kadimbo noniyena,
dalilnjudǝ wunduma Ala-a rokko gǝnia, rakce alama dimi
ania cǝdiwawo,» yeno. 3 Isaye: «Jiremaro niro wulnjǝgǝkki,
kam duwon bǝɍinno tambǝnnidǝ, rakce nodo bargaa
Alayedǝa curuiwawo,» yeno. 4 Nikodimusse: «Ndayin gǝle
kam kiarijǝnadǝa rakcane casambi? Curo yanjuyero wa walde
yindiyero ngaye tia casambi?» yeno.

5 Isaye: «Jiremaro niro wulnjǝgǝkki, kam duwon ingi-a
Ruhu Alaye-alan tambǝnnidǝ, rakce nodo bargaa Alayedǝro
ngayiwawo. 6 Awo kamben tambǝnamadǝ kamdǝma,
amma awo Ruhu Alayen tambǝnamadǝ ruhudǝma. 7 Bare
ajammǝmmi kǝla “Sai bǝɍinno tambuwiya,” wulnjǝgǝkkǝna
adǝyen. 8 Karuwa cijiya, na cǝraanaro fuji. Kowonju fanǝmi,
amma na culuwuna-a na leji-adǝa nonǝmmi. Adǝgaima kam
duwon Ruhu Alayen tambǝnamadǝ ye.»

9 Nikodimusse tiro: «Jiɍi filan attǝ yoji?» cǝne kiworo.
10 Isaye tiro: «Ni malǝm nowada Israyilawuye duwon awo
ania nonǝmmi? 11 Jiremaro niro wulnjǝgǝkki, andi awo
noniyena mananiye, koro awo ruiyena shedaniye, amma
nayi kua yaye shedandedǝa kasatturo wanuwwa. 12 Nayiro
awowa duniayeso wulnjagakkǝna kasadduwwi duwon,
sameyesodǝa wulnjagakkia, ndayilan gǝle kasadduwi?
13 Wunduma samero taccǝnni, Tada Kambe samelan
jǝpcǝnadǝ gǝnia. 14 Jiɍi Nawi Musa karaan kadi rojǝgǝnadǝ
gai, sai ngairo Tada Kambedǝ yea rojagaiya, 15 kǝla adǝyen
wundu duwon tia kasaccǝnamadǝ ro sawisoyeu cuwandi.

16 «Awoa Ala duniadǝa jaumaro cǝraye Tadanju tilo lok
kaino, wundu duwon tia kasaccǝnamadǝ bare faccǝgǝnni,
amma ro sawisoye cuwando nangaro. 17 Ala duniaro shara
u3.15 ro sawisoye - Ro duwon na Alayen tǝmmaro ceriwawo.

njǝddoro gǝni Tadanjudǝa kinodo, amma tilaman duniadǝa
cǝkkaworo. 18 Wundu duwon tia kasaccǝnamadǝ, tia shara
cǝdaiwawo, amma wundu duwon tia kasaccǝnnimadǝ,
caman tia shara cǝdana, dalilnjudǝ cu Tada tilo lok
Alayedǝa kasaccǝnni nangaro. 19 Adǝma sharadǝ wo: Nurdǝ
duniaro isǝna, amma am nurdǝa wajane duwudǝa kerawo,
kǝndonjaso diwi nangaro. 20 Diwi dioma fi yaye nurdǝa
waje na nurdǝyero isiwawo, bare kǝndonju diwidǝa am
federo carunniro. 21 Amma jire diomadǝ na nurdǝyero isi,
kǝndonjudǝ Alayen tǝdoro fǝlediyi nangaro.»
Isa-a Nawi Yahaya-a

22 Ngawo adǝyen Isa-a fuwurawanju-a cidi Yahudiyayero
lejane kawu ganaro tayi-a rokko napce ambo kasala kiddo.
23 Yahaya ye na Ainon cani karǝn bǝla Salimben ambo kasala
cǝddi, nadǝn ingi ngǝwu mbeji nangaro. Am nanjuro isane
tayiro kasala cǝddi. 24 Sadǝn Yahayaa kosoro casakkǝnni
duwon.

25 Daji fuwurawa Yahayaye laa-a yaudi laa-a kǝla
nantayirro walduyen kambiwu badiyera. 26 Na Yahayayero
isane tiro: «Sayinna, kam ni-a rokko ci bǝrǝm Jordaniye
todǝyen napkada duwon kǝlanjun shedanǝmmadǝ, akkonju
ambo kasala cǝddi, koro am samma nanjuro lejai,» yera.
27 Yahayaye tayiro: «Kam rakce awima cuwandiwawo, awo
samelan tiro tinadǝ gǝnia. 28 Nayi kǝlandoma wu adǝa
wullǝkkǝnaro shedasuwi: “Wu gǝni Almasiwudǝ wo, amma
wu kam Ala tin fuwunno cunodǝnadǝ.” 29 Kam njuduamadǝ
tima mai larusayedǝ wo. Koro sawa gǝrenjun daada tia
kǝrǝnjimadǝ kowo sawanjuye fanjiya, karwunju jauro kǝjiji.
Wu ye adǝgai karwuni jauro kǝjije dama baworo waljǝna.
30 Sai tidǝ kuraje, wu ye tǝngǝɍinǝkkiya.

31 «Kam duwon samelan isǝnamadǝ sammaa kojǝna.
Kam duwon cidilan dǝganamadǝ cidiyedǝma, koro awo
cidiyedǝmaa manaji. Kam duwon samelan isǝnamadǝ

sammaa kojǝna. 32 Awo curuna-a fanjǝna-aa shedaji, amma
wunduma shedanju kasacciwawo. 33 Kam duwon shedanju
kasaccǝnamadǝ Alaa jiremaro tabbaccǝna. 34 Awoa kam
Ala cunodǝnamadǝ mana Alaye manaji, Ala tiro Ruhunju
dadu bawoaro cina nangaro. 35 Bawadǝ Tadadǝa cǝraana,
koro awo sammaa mukkonjuro cakkǝna. 36 Kam Tadadǝa
kasaccǝnamadǝ ro sawisoye cuwandǝna. Amma kam Tadadǝa
kasattu wajǝnamadǝ ro cuwandiwawo, gǝrgadu Alaye tilan
dǝgai,» yeno.
Isa-a kamu cidi Samariyaye-a

4 1 Isa Yahayaa kojǝnaro fuwurawa cuwande tayiro kasala
cǝddidǝa Farisawa fanjanaro Isa asuyeno. 2 Adǝ yaye Isa

ti kǝlanju gǝni, fuwurawanju ambo kasala caddi. 3 Daji cidi
Yahudiyayea kolje cidi Galileyero wallada. 4 Amma sai cidi
Samariyayen reje kojiya duwon. 5 Adǝgaima Isa bǝla laa cidi
Samariyaye tiro Sakar cani karǝn kulo Nawi Yakuba tadanju
Nawi Isuwuro cinadǝro kadio. 6 Nadǝn baram Yakubaye
mbeji, koro kausu kǝla dawu, Isa ye bǝlawuroro cǝmbarǝna,
ise ci baramdǝyen napkeno.

7 Kamu Samariyaye laa ingi gudoro kadio. Isaye tiro: «Ingi
se yakke!» yeno. 8 Sa adǝn fuwurawanju awo kǝmboye
njuworo bǝlaro lejana. 9 Amma kamu Samariyayedǝye tiro:
«Ni yaudi, wu ye kamu Samariyaye, awiawin wua ingi
kǝnjayero suworǝmi?» Awoa caman yaudiya-a Samariyawu-a
tawaktaiwawo. 10 Isaye tiro: «Ca kǝnjo Alayea-a wundu ingi
kǝnjayero njuworǝnaa-a nonǝmmaa, nima tia korǝme ingi
roye niro nji,» yeno. 11 Kamudǝye tiro: «Kǝma, karwi ye
tammi, baram ye kuruwu. Ndaran ingi roye adǝa fandǝmi?
12 Ra, nidǝ kaarinde Nawi Yakuba ti duwon andiro baram
adǝa sade ingi ti kǝlanju cane tadawanju-a lǝmannanju-a ye
casanadǝmaro wa kura wo?» 13 Isaye tiro: «Wundu duwon
ingi adǝa canadǝ nangadembo ngudu fanji, 14 amma wundu
duwon ingi tiro yikkidǝa canadǝ tǝmmaro ngudu fanjiwawo.

Ingi tiro yikkidǝ curonjun sim ingi royero walje har ro
sawisoyero bǝlbǝldi.» 15 Kamudǝye tiro: «Kǝma, ingi adǝa
wuro se, kua adǝn fuwun bare ngudu fakke ingi gudoro na
adǝro waldǝkke isǝkkǝniro,» yeno.

16 Isaye tiro: «Lene kwanǝm bowone, na adǝro arowo!»
yeno. 17 Kamudǝye: «Kwa takkǝni,» yenniya, Isaye tiro:
«“Kwa takkǝni,” nǝmmadǝ, jirenǝm. 18 Amma kwa uwu
dim, koro ti kǝrma rokko dǝgawwadǝ kwanǝm gǝni. Awo
wullǝmmadǝ jire,» yeno. 19 Daji kamudǝye tiro: «Kǝma,
ni nawiro asunǝkkǝna. 20 Kaariyandesov kǝla kau kuruwu
adǝyen Alaro ambǝtkeyera, amma nayidǝw na Alaro
ambǝttuwuyedǝ sai Jerujalemnin nuwi.» 21 Isaye kamudǝro:
«Wua sasarai, sa laa ise Bawadǝro kǝla kau kuruwu
adǝyen gǝni bi Jerujalemlan gǝni ambǝtkǝwi. 22 Nayidǝ
awo nonuwwiro ambǝtkǝwi. Andidǝ awo noniyenaro
ambǝtkǝiye, awoa njǝkkawodǝ yaudiyayen isi. 23 Amma
sadǝ isi har isǝnama, ambǝttuwuwu jireyedǝ Bawadǝro curo
ruhu-a jire-ayen ambǝccagai, dalilnjudǝ Bawadǝ am jiɍi
anima tiro ambǝccaaro maji nangaro. 24 Aladǝ Ruhu, am
tiro ambǝccagaidǝ sai curo ruhu-a jire-ayen ambǝccaa!»
25 Kamudǝye tiro: «Almasiwu kam tiro Kǝristi canidǝ isiro
nokkǝna. Isiya, andiro awo sammaa isanosagai,» yeno.
26 Daji Isaye tiro: «Wu niro mananjǝgǝkkidǝ, wuma ti wo!»
yeno.

27 Sa adǝn fuwurawanju isane Isa kamuro mana cǝddidǝa
ajapkera, amma wundunjama kamudǝro: «Awi raam?»
bi Isaro: «Awiro tiro managǝmi?» wuljǝnni. 28 Daji
kamudǝ bulenju kolje bǝlaro walde ambo: 29 «Arowo,
kam awo dikkǝna sammaa wulsǝgǝnaa ruiwo! Waneye
tima Almasiwudǝ wo?» yeno. 30 Jamadǝ na Isayero leduro
bǝladǝn keluwo.

v4.20 Kaariyandeso - Am cidi Samariyaye yaudi, amma ngalongawuɍi.
w4.20 nayidǝ - Yaudiya.

31 Sa adǝn fuwurawadǝ tia lowojane: «Sayinna, masǝna de!»

cani. 32 Amma tayiro: «Kǝmboni nonuwwi mbeji,» yenniya,
33 fuwurawadǝ kattenjan: «Kam laa tiro kǝmbo cukkudǝna
wa?» cani. 34 Isaye tayiro: «Kǝmbonidǝ, tima awo ti wua
sunodǝnamadǝ cǝraanadǝa dio-a kidanju tumoduwu-adǝ wo.
35 Nayiye: “Kaladǝro kǝndawu dewu gapco,” nuwi, gǝna?
Wu nayiro wulnjagakki, kǝla sammowo kulowadǝ kaladǝro
basawunaro ruiwo! 36 Kam kalajimadǝ alwasi cuwande nema
ro sawisoyero capci. Adǝgaima kam cǝnadimadǝ-a kam
kalajimadǝ-a rokko karwunja kǝjiji. 37 Kǝla adǝyen awo
wuldǝnadǝ jire: “Kam laa cǝnadi, kam laa ye kalaji.” 38 Nayia
awo kidanuwwi kaladuro ngenodǝkko. Am gade kidadǝa
cado, nayi ye barga kidanjaye kiwanduw.»

39 Samariyawu bǝla adǝn dasaana kada Isaa kasatkera,
kamudǝye shedaje: «Awo dikkǝna sammaa wulsǝgǝna!»
cǝnna nangaro. 40 Nanjuro kadiranniya, nanjan napcoro tia
lowojane Isa kawu yindiro napkeno. 41 Mananju nangaro am
kada ye cayema kojǝnaro tia kasatkera. 42 Daji kamudǝro:
«Kǝrma awo wullǝmmadǝ gǝni nangaro tia kasatkeiye. Andi
kǝlandema ye tia faniyena, koro jiremaro tima Njǝkkayima
duniayedǝ woro noniyena!» yera.
Isaye kowonaye tada isangaduwu
(Mat 8.5-13; Luk 7.1-10)

43 Ngawo kawu yindiyen Isa bǝladǝa kolje cidi Galileyero
leyeno. 44 Caman Isa kǝlanjuma nawi bǝlanjan daraja cǝdanni
cǝnna. 45 Cidi Galileyero kadinniya, am cididǝye tia ngǝlaro
sosayera. Tayidǝ awo Isa Jerujalemnin sa salayen cǝdǝna
sammaa caruna, dalilnjudǝ tayi ye saladǝro lejana nangaro.

46 Daji Isa walde bǝla Kana cidi Galileye na ingia dibenno
kalakcǝnadǝro kadio. Bǝrni Kafarnaambelan kowona laa
mbeji, tadanju dondi. 47 Kowonadǝ Isa cidi Yahudiyayea
kolje Galilero isǝnaro fangenniya, nanjuro leje tia lowoje iso
tadanju no cǝdidǝa isangajuwo yeno. 48 Isaye tiro: «Alama so,

awo ajabba ajabba so kiruw gǝnia, tǝmmaro yasarawwawo!»
yeno. 49 Kowonadǝye tiro: «Kǝma, kawu tadani nuiro are!»
yeno. 50 Isaye tiro: «Lene, tadanǝm ronjua!» yenniya, kamdǝ
mana Isa tiro wuljǝgǝnadǝa kasacce leyeno.

51 Ledu cǝdi duwon, wolodiyanju tia kapcagane tiro:
«Tadanǝm ronjua,» yera. 52 Sa tadanju ngajǝnadǝa
kiworǝnniya, tiro: «Bikka sa fal kajiriyen kangedǝ tia
kolyeno,» yera. 53 Bawadǝ sa adǝman Isaye tiro: «Tadanǝm
ronjua!» cǝnnadǝro asuyeno. Daji ti-a am fannjuye samma-a
Isaa kasatkera. 54 Adǝma alama ajabba yindiye Isa ngawo
cidi Yahudiyayea kolje cidi Galileyero isǝnayen cǝdǝnadǝ
wo.
Isaye kam tiyinju nunaa isangaduwu

5 1 Ngawo adǝyen ngǝmǝri yaudiyaye laa kidǝnniya, Isa
Jerujalembo leyeno. 2 Jerujalemlan karǝn Ngaworam

Dimiyayedǝn falwu ingiye ngurwo uwua mbeji, tǝlam
yaudiyaudin tiro Baitsata cani. 3 Ngurwo anin am dondi
kada bowada mbeji: kambuwa so, ngurdiyiya so, am tiyinja
nuna so. [Ingidǝye bǝljǝmdunju gurejai, 4 dalilnjudǝ sa laa
sa laan malaiya Kǝmandeye jǝpce ingidǝa bǝljǝmji nangaro.
Wundu duwon ingi bǝljǝmjǝnadǝro burwon ngaanamadǝ,
kǝndondi jiɍi fi tilan dǝga yaye, ngaji.] 5 Nadǝn kam laa
kǝrwu fiakkun wuskunno dondi mbeji. 6 Isa kamdǝa bowada
kirunniya, koro nadǝn jauro tussǝnaro nojǝnadǝ, tiro: «Ngadu
raamma wa?» cǝne kiworo. 7 Kam dondidǝye tiro: «Kǝma,
sa ingidǝ bǝljǝmjiya, kam nanin wua ingidǝro sakki bawo.
Koro ledu dikki duwon, kam gade wua burwose ngayi,»
yeno. 8 Isaye tiro: «Cine bǝnarammǝm ngone lene!» yeno.
9 Sadǝman kamdǝ ngaje bǝnaramnju ngoje ledu badiyeno.

Yim adǝ yim tustuye. 10 Adǝ nangaro yaudiyaye
kam ngajǝnadǝro: «Yim tustuyea bǝnarammǝm ngodu
niro amardǝgǝnni,» yera. 11 Tayiro: «Kam duwon wua
isangasǝgǝnadǝ, tima wuro: “Bǝnarammǝm ngone lene!”»

yeno. 12 Tayiye tiro: «Wundu kam duwon niro bǝnarammǝm
ngone lene cǝnnadǝ?» cane keworo. 13 Amma kam ngajǝnadǝ
ti wundumaro nojǝnni, Isa curo jamadǝyero kǝldǝgǝna
nangaro. 14 Ngawo adǝyen Isa kamdǝa Fado Alayen najiye
tiro: «Akko nganǝmma! To, biwu dio kolle, bare awo laa
jauro diwi adǝa kojǝna nia njuwandǝnniro,» yeno. 15 Daji
kamdǝ leje yaudiyadǝro Isama tia isangajuwo yeno.

16 Isa awo ania yim tustuyea cǝdǝna nangaro, yaudiyadǝ
tiro niadiwi fǝleduwu badiyera. 17 Amma Isaye tayiro:
«Bawani ku kundenno kida cǝdi, wu ye kida dikki,» yeno.
18 Adǝ nangaro yaudiyadǝ cayema kojǝnaro tia roro njejoro
mayera. Yim tustuyea awo dioro dapkada runju gǝni cǝdo,
koro Aladǝma Bawanju wo cǝne Alaa gaskayeno.
Kǝnduwo Tadaye

19 Daji Isaye yaudiyadǝro: «Jiremaro nayiro wulnjagakki,
Tadadǝ kǝlanju awima rakce cǝdiwawo, sai awo Bawadǝ
cǝde curunadǝa. Koro awi yaye Bawadǝ cǝdidǝa Tadadǝ ye
cǝdi. 20 Awoa Bawadǝ Tadadǝa cǝraana awo ti kǝlanju cǝdi
sammaa tiro fǝlejiyi. Koro kǝndo animaa kojǝna tiro fǝlejiyi,
nayi ye jauro ajammoworo. 21 Jiɍi Bawadǝ am sanunaa
cǝsange tayiro ro cidǝ gai, Tadadǝ ye kam cǝraanaro ro
ci. 22 Bawadǝ wundumaro shara cǝddiwawo, amma shara
sammaa mukko Tadadǝyero cakkǝna, 23 am nga Tadadǝro
daraja cado, jiɍi Bawadǝro daraja cadidǝ gai. Kam Tadadǝro
daraja ciwawomadǝ Bawa tia cunodǝnadǝro daraja ciwawo.
24 Jiremaro nayiro wulnjagakki, kam manani fanje ti wua
sunodǝnadǝa kasaccǝnamadǝ ro sawisoye cuwandǝna. Shara
tia cǝdaiwawo, amma karmoro kaje ro cuwandǝna.

25 «Jiremaro nayiro wulnjagakki, sadǝ isi har isǝnama,
sa duwon am sanuna kowo Tada Alayedǝa fanjai, koro
tayi fanjanamadǝ roa dasayi. 26 Jiɍi Bawadǝ fǝrdu royedǝ
gai, ngaima cakke Tadadǝ ye fǝrdu royero waljǝna. 27 Koro
kǝnduwo shara kamdaye tiro cina, dalilnjudǝ tima Tada

Kambedǝ wo nangaro. 28 Bare adǝa ajammuwwi, sa ise am
kaurilan samma kowonju fanjane 29 caluwi. Am duwon awo
ngǝla cadǝnamasodǝ roaro cijai, amma am duwon awo diwi
cadǝnamasodǝ shararo cijai.

30 «Wu runi awima rangǝkke dikkiwawo. Jiɍi fakkidǝ gai,
shara dikki. Koro sharani ye jire, dalilnjudǝ awo raakkǝna
gǝni, awo ti wua sunodǝnamadǝ cǝraanaa dioro makki
nangaro.
Shedawu Isaye

31 «Wu kǝlanin kǝlani shedadumaro walyekkoa, shedanidǝ
jire gǝni. 32 Shedamani gade mbeji, koro sheda kǝlanin
cǝdidǝ jirero nokkǝna. 33 Yahayaro am yikkunoduwwa,
ti ye jiredǝa shedajo. 34 Wudǝ kamben gǝni sheda makki,
amma njǝkkawo fandoworo awo ania wullǝkki. 35 Yahayadǝ
fatǝla waskada nur ci. Sa ganaro karwukǝjia curo nurnjuyen
nammuwwa. 36 Amma shedani sheda Yahayayea nankuran
kojǝna, dalilnjudǝ kǝndo Bawadǝ wuro tumowokkoro
sinadǝ, kǝndodǝmaa dikko, tayima Bawadǝ wua sunodǝnaro
kǝlanin shedasai nangaro. 37 Koro Bawa wua sunodǝnadǝ,
tima kǝlanin shedajǝna. Amma nayidǝ ngaltema kowonju
ye fanuwwi bi fasalnju ye ruwwi, 38 koro mananju ye
karwundon napcǝnni, dalilnjudǝ kam cunodǝnadǝa
kasadduwwi nangaro. 39 Kitawuwadǝa kǝla hangallayen
kǝranuwi, tayilan ro sawisoye fanduwiro tǝmanuwwa
nangaro. Kitawuwa anidǝ, tayima kǝlanin sheda cadi. 40 Adǝ
yaye naniro isuwe ro sawisoye fandoro wayew.

41 «Amben gǝni daraja makki. 42 Amma nayia nonjakkǝna,
kǝrawo Alaye karwundon bawo. 43 Cu Bawaniyen kadikko,
amma wua moworo wasew. Kam gade cu kǝlanjuyen
kadioa, tia mowuwi. 44 Nayi daraja kattendon manuwi, amma
daraja Ala runjuyen isidǝa manuwwawodǝ, ndayilan gǝle
ranguwe wua sasarawi? 45 Bare wuma nayia na Bawadǝyen
ngadarnjakkiro tǝmanuwwi. Ngadarmandodǝ, tima Nawi

Musa wo, kam duwon tǝmando tiro yakkuwwadǝ. 46 Ca
Nawi Musaa jiremaro yasarawwaa, wu yea sasarawi, kǝlanin
ruwujǝna nangaro. 47 Amma awo ruwujǝnadǝa yasarawwia,
ndayin gǝle manani yasarawi?» yeno.
Isaye am dǝwu uwu ambadu
(Mat 14.13-21; Mar 6.30-44; Luk 9.10-17)

6 1 Ngawo adǝyen Isa bǝrǝm Galileye tia bǝrǝm
Tiberiyaslan bowojaidǝye cinju todǝro koyeno. 2 Jama

kada ye tia geya, alama ajabba ajabba kǝla am dondiyen
cǝdi caruna nangaro. 3 Daji Isa kǝla kau kuruwu laayero
juwane fuwurawanju-a rokko napkera. 4 Akko sala Laya
Njǝkkayirambe sala yaudiyayedǝ karǝnjǝna. 5 Isa kǝla
sapce jama kada nanjuro isairo kirunniya, Isaye Filibusso:
«Ndaran burodi yuwiye am ani jaworo?» cǝne kiworo. 6 Adǝa
wuldunjudǝ Filibussa rijapturo, dalilnjudǝ Isa kǝlanjuma
awo cǝdidǝa nojǝna nangaro. 7 Daji Filibusse tiro: «Wundunja
yaye burodi gana laa cuwandoro dinariyusx yer yindima
cǝdiwawo!» 8 Fuwurawadǝye falnja Andarawus yaana Siman
Biturusse tiro: 9 «Akko na adǝn tadaana laa burodi sayirre
uwu-a buni yindi-a cǝdana mbeji, amma am ngǝwu aniro awi
cǝddi?» yeno. 10 Isaye tayiro: «Jamadǝa yakkowo napca,»
yeno. Nadǝn kajim kǝɍi tǝnas mbeji nangaro, amdǝ napkera.
Tayi kongwadǝ alama dǝwu uwu gai. 11 Daji burodidǝa
ngoje Alaro ardiyenniya, am napkadadǝro dagaryeyeno.
Bunidǝ yen ngai cǝde, har mǝradunja galyeno. 12 Jawune
kulyeranniya, Isaye fuwurawanjuro: «Njongowa gapcanadǝa
cammowo, bare awima faccǝgǝnniro,» yeno. 13 Adǝgaima
njongo burodi uwu sayirre am jawune koljanayedǝa capcane
jowo mewun yindin kesǝmbǝɍo. 14 Jamadǝ alama ajabba
Isa cǝdǝnadǝa kerunniya, tayiye: «Jiremaro kam adǝ tima

x6.7 dinariyus - Dinariyus faldǝ alwasi kida kawu falle.

nawi duniaro isimadǝ wo!»y† cani. 15 Adǝ nangaro isane tia
dunodunon cadane mairo cadiro asuyenniya, Isa tayia kolje
runju tok kǝla kaudǝyero walde giwa.
Isaye kǝla ingiyen silan ledu
(Mat 14.22-36; Mar 6.45-56)

16 Dunia kajiriyenniya, fuwurawa Isayedǝ ci bǝrǝmbero
jǝpcagane 17 maararo ngasaye kanji bǝrni Kafarnaambero
faljane kodu badiyera. Dunia lǝmjǝna, Isa ye koroma
tayia najǝgǝnni. 18 Karuwa dunoa cije fuje, har bǝrǝmdǝ
jauro camballadan. 19 Kilometǝr uwu bi arakku gairo ledu
kedǝnniya, Isa kǝla ingiyen silan leje maaradǝa karǝnji
kero. Kerunniya, jauro riyera. 20 Amma Isaye tayiro: «Wuma,
bare rinuwwi!» yeno. 21 Daji fuwurawadǝ karwu kǝjiaro
curo maaradǝyen tia camoye kǝrgaanniyama, maaradǝ na
lejaidǝro kadio.

22 Wajǝnanjua jama ci bǝrǝmbe todǝn napcanadǝ
maara falma nadǝn dǝgaro asuyera. Koro Isa maaradǝro
fuwurawanju-a rokko ngaanni, amma runja leyeraro nojana.
23 Daji maarawa gade bǝla Tiberiyasselan karǝn na Kǝma Isa
Alaro ardije burodi jawunadǝyero kadira. 24 Jamadǝ Isa ye
bawo, fuwurawanju ye baworo kerunniya, daji maarawadǝro
ngasaye bǝrni Kafarnaambero tia maduro leyera.
Isa kǝmbo roye

25 Jamadǝ ci bǝrǝmbe todǝn Isaa kewandǝnniya, tiro:
«Sayinna, sawi na adǝro kadim?» cane keworo. 26 Isaye:
«Jiremaro nayiro wulnjagakki, alama ajabba ajabba ruwwa
nangaro gǝni, burodi buwe kulluwwa nangaro wua masuwi.
27 Bare kǝmbo njǝpci adǝro kida diwwi, amma kǝmbo ro
sawisoyero kida dewo, kǝmbo duwon Tada Kambedǝ nayiro

y6.14 tima nawi duniaro isimadǝ wo - Almasiwu Alaye.
†6.14 SK 18.15

njadidǝ, awoa Ala Bawadǝ tawa kǝnduwonjuyedǝa Tada
Kambedǝro gǝnajǝgǝna.» 28 Daji tiro: «Kida Alayedǝa dioro
awi gǝle diye?» cane keworo. 29 Isaye tayiro: «Kida Alayedǝ,
tima kam cunodǝnadǝa kasaddowo!» yeno.

30 Tiro: «Alama ajabba ajabba jiɍi fi dime ruiye nia
kasannjiye? Awi gǝle dimi? 31 Kaariyande kǝmbo tiro
man canidǝa karaalan jawuna, kitawulan ruwuwadadǝ gai:
“Tayiro kǝmbo samelan isǝnadǝa jaworo kaino.”»† 32 Isaye:
«Jiremaro nayiro wulnjagakki, Nawi Musa gǝni kǝmbo
samelan isǝnadǝa njado, amma Bawanima nayiro kǝmbo
jireye sameyedǝa njadi. 33 Kǝmbo Alayedǝ, tima kam samelan
jǝpce duniaro ro sawisoye njomadǝ wo!» 34 Daji tiro: «Kǝma,
sawisoro kǝmbo adǝa andiro sadǝne!» yera.

35 Isaye tayiro: «Wuma kǝmbo royedǝ wo! Kam naniro
isǝnamadǝ tǝmmaro kǝna fanjiwawo, koro kam wua
mǝrsasǝnamadǝ ye tǝmmaro ngudu fanjiwawo. 36 Amma
nayiro wulnjagakkǝna, wua suruwwa duwon, njasarai
wayew. 37 Am duwon Bawadǝ wuro sina samma naniro
isai, koro kam naniro isǝnadǝa tǝmmaro wakkiwawo.
38 Awo karwuni cǝraana gǝni, awo ti wua sunodǝnadǝ
cǝraana dioro samelan jǝpkekko. 39 Akko awo ti wua
sunodǝnadǝ cǝraanadǝ, tima bare curo am wuro sinadǝyen
falma kollǝkkǝniro, yim daryeyeaz tayia karmolan sangǝkki.
40 Akko awo Bawani cǝraanadǝ, wundu duwon Tadadǝa cure
kasaccǝnadǝ ro sawisoye cuwandi, koro yim daryeyea wu ye
tia karmolan sangǝkki,» yeno.

41 Tima kǝmbo samelan isǝnadǝ wo cǝnna nangaro,
yaudiyadǝ karwunja waje: 42 «Ti adǝ Isa tada Isuwuye,
gǝna? Bawanju-a yanju-aa noniyena, gǝna? Ndayin gǝle
samelan kadikko cǝni?» yera. 43 Isaye tayiro: «Bare karwundo
wajǝnni! 44 Wunduma rakce naniro isiwawo, sai Bawa

zyim daryeyea 6.39 - Cidu duniaye.
†6.31 NL 16.4, 15

wua sunodǝnamadǝ tia gǝrjiyiya. Wu ye yim daryeyea tia
karmolan sangǝkki. 45 Akko awo curo kitawu nawiyayen
ruwuwadadǝ: “Tayi sammaa Ala alamji.”† Wundu duwon
Bawadǝa fanje asujǝnamadǝ naniro isi. 46 Wunduma Bawadǝa
curunni, ti Alayen isǝnadǝro kajia. Tidǝ Bawadǝa curuna.
47 Jiremaro nayiro wulnjagakki, kam wua mǝrsasǝnamadǝ ro
sawisoye cuwandi.

48 «Wuma kǝmbo royedǝ wo! 49 Kaariyando kǝmbo tiro man
canidǝa karaan jawuna, koro sanuna. 50 Amma kam duwon
kǝmbo samelan isidǝa juwuidǝ, nuiwawo. 51 Wuma kǝmbo
roye samelan isǝnadǝ wo. Kam kǝmbo adǝa juwuia, sawisoro
dǝgai. Kǝmbo duwon duniaro ro sawisoye cawandoro
yikkidǝ, tima da tiyiniye wo.»

52 Adǝ nangaro yaudiya kattenjan kambiwu cade: «Ndayin
gǝle rakce da tiyinjuye sade ngǝriyo?» cani. 53 Isaye:
«Jiremaro nayiro wulnjagakki, da tiyi Tada Kambedǝa
ngǝruwwawoa, bunju ye yawwawoa, nayilan ro bawo.
54 Kam duwon dani jǝgǝre buni caimadǝ ro sawisoye
cuwandǝna, koro wu ye yim daryeyea tia karmolan sangǝkki.
55 Dani ye kǝmbo jireye, buni ye kǝnja jireye. 56 Kam dani
jǝgǝre buni caimadǝ wulan dǝgai, wu ye tilan dǝgakki.
57 Jiɍi Bawa Kǝndǝgaima wua sunode ti nangaro wu ye
roa dǝgakkidǝ gai, kam duwon wu kǝmbonju womadǝ, wu
nangaro ti ye roa dǝgai. 58 Adǝma kǝmbo jireye samelan
isǝnadǝ wo, jiɍi kaariyandoso jawune sanunadǝ gai gǝni.
Kam kǝmbo adǝa juwunamadǝ sawisoro dǝgai,» yeno. 59 Curo
dandal bǝrni Kafarnaamben jamadǝa alamji duwon, Isa awo
ania wulyeyeno.
Mana ro sawisoye

60 Fuwurawa Isaye ngǝwunja adǝa fangeranniya, tayiye: «A!
Mana adǝ jauro jau! Wundu gǝle rakce tia fanji?» yera. 61 Isa
karwunja mana adǝa wajiro asuyenniya, tayiro: «Adǝ cakke
†6.45 Ish 54.13

talluwi wa? 62 To, Tada Kambedǝ nanju caye dǝganadǝro
walde juwai ruwia, nda? 63 Ruhu Alaye tima ro njomadǝ
wo, kǝnduwo kambedǝ awimaro faidajiwawo. Mana nayiro
wulnjagakkǝnadǝ ruhu ye, ro ye. 64 Amma curondon am
laa kasaccanni mbeji,» yeno. Tǝn badiduramnin Isa am tia
kasaccannidǝ-a kam tia sǝrǝcciyidǝ-aa nojǝna. 65 Daji Isaye:
«Adǝma nangaro nayiro wulngeyerakko, wunduma rakce
naniro isiwawo, sai Bawadǝ tiro amarjiyiya duwon,» yeno.

66 Kǝla adǝyen fuwurawa Isaye ngǝwunja tia ga koljane
ngaworo walladara. 67 Daji Isaye mewun yindindǝro: «Nayi
ye wua kolsuwiya, raawwa wa?» cǝne tayia kiworo. 68 Siman
Biturusse tiro: «Kǝma, na wunduyero gǝle leniye? Nima
mana ro sawisoyea wo! 69 Yasaraiyena ye, noniyena ye,
nima Tayir Alayedǝ wo!»a yeno. 70 Isaye tayiro: «Wu gǝna
nayi mewun yindindǝa kǝrenjakko? Amma kamndo fal
sedan!» yeno. 71 Adǝa kǝla Yahusa tada Siman Iskariyotten
wulyeno, dalilnjudǝ tima mewun yindindǝye falnja mukko
kǝladowayero Isaa sǝrǝcciyidǝ wo.
Isa Ngǝmǝri Leimayen

7 1 Ngawo adǝyen Isa cidi Galileyen didiriyeno.
Cidi Yahudiyayen didiridu cǝraanni, yaudiyadǝ tia

roro njejoro majai nangaro. 2 Ngǝmǝri Leimaye sanju
karǝngenniya, 3 yaanawa Isaye tiro: «Na adǝn cine cidi
Yahudiyayero lene, fuwurawanǝmsodǝ ye kida dimidǝa
caroro. 4 Kam nowadaro waldu cǝraanamadǝ awo cǝdidǝa
gǝrajiwawo. Awo ania dimia, duniaro fǝledǝgǝne!» yera.
5 Ase, yaananjudǝma tia kasaccanni. 6 Daji Isaye tayiro:
«Sani koroma cǝdǝnni, amma sandodǝ sawiso dabbargada.
7 Duniadǝ rakce nayia wanjaiwawo, amma wua wasǝna,
dalilnjudǝ kǝndonju diwi wullǝkki nangaro. 8 Nayidǝ na
ngǝmǝridǝyero lenowo, wudǝ ngǝmǝri adǝro lekkiwawo,

a6.69 Tayir Alayedǝ - Biwubawoma, am gade-a gade.

sani koroma cǝdǝnni nangaro,» yeno. 9 Awo ania tayiro
wulyeyenniya, cidi Galileyen napkeno.

10 Amma yaanawanjudǝ na ngǝmǝridǝyero leyeranniya,
Isa ye federo gǝni, asǝrlan cije leyeno. 11 Yaudiyadǝ na
ngǝmǝridǝyen tia majane: «Ti ndaran?» cani. 12 Koro curo
jamadǝyen am kada kǝlanjun kambiwu kedo. Laaye: «Ti kam
ngǝla,» cani, laa ye: «A’a, amba cuwatki,» cani. 13 Amma
wunduma kǝla Isayen federo mana cǝdiwawo, yaudiyadǝa
rijana nangaro.

14 Daji ngǝmǝridǝ dawunjun duwon, Isa Fado Alayero
ngaye jamaa alamdu badiyeno. 15 Yaudiyadǝ ajapcane: «Kam
adǝ ngaltema kǝrajǝnnidǝ, ndayin kitawudǝa noyeno?»
cani. 16 Isaye tayiro: «Alamdunidǝ wuye gǝni, ti wua
sunodǝnadǝye. 17 Kam awo Ala cǝraanadǝa dio cǝraanaa,
alamdudǝ wuye gǝni, Alayero noji. 18 Kam ngumnjun
mana cǝdimadǝ daraja kǝlanjuye maji, amma kam tia
cunodǝnadǝye daraja majidǝ, tidǝ jirema, koro tilan
jirenambu bawo. 19 Nawi Musa nayiro Attauradǝa njadǝna,
gǝna? Amma wundundoma wadawanjudǝa jǝgaiwawo.
Awiro wua roro njejoro manuwi?» yeno. 20 Jamadǝ tiro: «Ni
karuwama! Wundu nia njejoro maji?» yera. 21 Isaye tayiro:
«Awo ajabba fal kidǝkkǝniya, nayi samma ajapkew! 22 Nawi
Musa wada kajaduye njadǝnadǝ, kajadǝ tiyen gǝni, amma
kaariyandoyen kadio, adǝ yaye yim tustuyea kam kajanuwi.
23 Bare wada Nawi Musaye ganambu tǝdǝnniro yim tustuyea
kam kajanuwia, awiro gǝle kǝla yim tustuyea kam sǝramba
isangagǝkkǝnayen wuro gǝrgasuwi? 24 Bare kuro simben
shara diwwi, amma kǝla jireyen shara dewo!» yeno.

25 Daji am Jerujalembe laaye: «Tima gǝna kam duwon
tia roro njejoro majaidǝ? 26 Akkonju federo mana cǝdi
duwon, awima tiro wuljaanni. Ra, jiremaro wurawandedǝ
tia Almasiwuro asujana wa? 27 Na kam adǝ isǝnadǝa
noniyena. Amma Almasiwudǝ isiya, wunduma na isǝnadǝa
nojiwawo,» yera. 28 Daji Isa Fado Alayen jamadǝa alamdu

cǝdi duwon, kowo sapce: «Wua nosuwwa, koro na isǝkkǝnadǝ
yea nonuwwa. Ngumnin gǝni kadikko, amma ti wua
sunodǝnamadǝ jirema. Tia nonuwwi. 29 Wu tia nokkǝna,
dalilnjudǝ nanjun kadikko, koro tima wua sunodo,» yeno.
30 Adǝ nangaro Isaa taro mayera, amma wunduma tiro
mukko gǝnajǝgǝnni, sanju koroma cǝdǝnni nangaro. 31 Curo
jamadǝyen ngǝwunja tia kasaccane: «Almasiwu isiya, awo
ajabba ajabba kam adǝ cǝdǝnadǝa kojǝna cǝdi wa?» cani.

32 Farisawa jamadǝ awo ania kǝla Isayen wuljai
fangeranniya, wurawa ɍimannaye-a Farisawa-a Isaa taro
gureduwu Fado Alayea juwayera. 33 Isaye tayiro: «Kawu
gana laaro nayi-a rokko dǝgakki, ngawo adǝyen na ti
wua sunodǝnadǝyero waldǝkki. 34 Wua masuwi, amma
suwanduwwawo. Na dǝgakkiro ranguwe isuwwawo.»
35 Daji yaudiyadǝ kattenjan: «Ndara leji na duwon
rangiye tia fandiyewawodǝ? Ra, yaudiya curo am lardu
Gǝressero tatardaanadǝyero wa leje am Gǝressedǝa alamji?
36 Awi maana awo wuljǝnadǝye? “Wua masuwi, amma
suwanduwwawo. Na dǝgakkiro ranguwe isuwwawo.”»

37 Yim daryeye yim kura ngǝmǝridǝyea Isa cije daje kowo
sapce: «Kam duwon ngudunjuamadǝ, naniro iso ca! 38 Kam
wua kasansǝnamadǝ, kitawulan ruwuwadadǝ gai: “Ingi roye
bǝrǝm gai karwunjun culuwe falalaji!”»† 39 Adǝa wuldunjudǝ,
kǝla Ruhu Alaye am tia kasaccanamadǝ fuwun cawandiyen
wulyeno. Amma sa adǝn Ruhudǝ koroma tinni, dalilnjudǝ Isa
koroma darajanjuro ngaanni nangaro.
Yaktu jamaye kǝla Isayen

40 Jamadǝ mana ania fangeranniya, laanjaye: «Kam adǝ
tima jiremaro nawidǝ wo!» cani. 41 Laaye: «Kam adǝ tima
Almasiwudǝ wo!» cani. Amma laaye koro: «Almasiwudǝ cidi
Galileyen wa isi? 42 Ra, kitawulan Almasiwudǝ ti kaduwu
Mai Daudaye, koro bǝla Baitalami na Mai Dauda dǝganadǝn
†7.38 Ish 12.3; Ejk 47.1

isi† cǝnna, gǝna?» 43 Adǝgaima kǝla Isayen jamadǝ kǝwu
yindiro yakkadara. 44 Curonjan laanja tia taro mayera, amma
wunduma tiro mukko gǝnajǝgǝnni.

45 Gureduwu Fado Alaye walladaranniya, wurawa
ɍimannaye-a Farisawa-a tayiro: «Awiro Isaa kuduwwidǝ?»
cane keworo. 46 Gureduwuye: «Ngalte wunduma kam adǝ
gairo mana cǝdǝnni!» yera. 47 Daji Farisawaye tayiro: «Nayi
yea jambanjana wa? 48 *Wurawa adinwuye bi Farisawaye
kam laa tia kasaccǝna mbeji wa? 49 Amma jama Attaura
Nawi Musaye nojanni adǝ baskuwada!» yera.

50 Daji Nikodimus, ti duwon Farisawaye falnja na Isayero
calan lejǝnadǝ, tayiro: 51 «Kǝla wadandeyen kambe cinjun
faniye awo cǝdidǝa noniyendelan tiro shara yiddiyewawo,
gǝna?» cǝne kiworo. 52 Amma tiro: «Ni ye kam Galileye wa?
Kitawudǝa kǝrane rui, nawi fima cidi Galileyen culuwunni!»
53 [Daji wundu yaye fannjuro walladan.

_______________________________________________________________________
Kalmaram: Wurawa adinwu yaudiyaye
Farisawadǝ kǝwu laa adinwu yaudiyaye jaman
Bargaande Isa Almasiwuyen. Malǝmbanja jauro Attaura
Nawi Musaye nojana, amanjaro wada Alaye sammaa
kalkallo jaaro casakkarai. Amma ada kaanja ngǝwu
wada Alayedǝro kǝljagane kurwowu jamaro gǝnayeyera.
Nafila ngǝwu cadi nangaro am gadedǝa nanmuminnin
kojanaro tǝmayera. Rokuranja nangaro ngǝwunja Isa
Almasiwu-a kawuɍinju-aa ga wajane jawal tia njejoye
mayera.
Sadusiyadǝ ye kǝwu laa adinwu yaudiyaye jaman
Bargaande Isa Almasiwuyen. Sadusiyadǝ cinowo bawo,
malaiya so, jinni so ye bawo cani, amma Farisawadǝ
awo ani samma mbeji cani. Wurawa ɍimannaye ngǝwunja
Sadusiya. Bargaande Isa jauro kǝnduwoa-a mayawaa-a

†7.42 2Sam 7.12; Mik 5.2

nangaro nandǝɍi tayia kek cǝdane tayi ye jawal tia njejoye
mayera.
_______________________________________________________________________

Kamu kǝnjǝna cǝdilan tǝdana

8 1 Isa Kau Jaitunnero leyeno. 2 Suwa lǝp koro walde
Fado Alayero leyeno. Am samma nanjuro isai duwon,

napce tayia alamdu badiyeno. 3 Daji malǝmba Attauraye-a
Farisawa-a kamu laa kǝnjǝna dio cǝdi cadanaa cawude
dawunjan tia casakke dayeno. 4 Tayiye Isaro: «Sayinna,
kamu adǝ kǝnjǝna dio cǝdi duwon, tia keda. 5 Attauralan
Nawi Musaye andiro wada sade jiɍi aniro kau gǝpkǝiyo
tayia roro yejiyo cǝnna.† To, ni nda, awi wullǝm?» cane
tia keworo. 6 Adǝa wuldunjadǝ, Isaa rijapturo awo laa tiro
burwuduye cada nangaro. Amma Isa nguje ngulondon cidi
kurda badiyeno. 7 Tiro dama baworo koro caddi duwon, cije
tayiro: «Kam curondon biwu bawomadǝ kamudǝro burwon
kau gǝpcuwo!» yeno. 8 Koro walde nguje cidi kurda badiyeno.
9 Adǝa fangeranniya, kuran tamiya ganaro kudero fal fallen
saptane, har Isa runju kamu fuwunjun daadadǝa kolyera.
10 Isa cije dayenniya, kamudǝro: «Ndaran tayi? Wunduma
niro wowom gǝnanjǝgǝnni wa?» cǝne tia kiworo. 11 Tiye:
«Kǝma, wunduma wowomsǝnni,» yeno. Daji Isaye tiro: «Wu
ye niro wowom gǝnanjǝgǝkkiwawo. Lene, amma adǝ fuwun
bare gadero biwu dimmi!» yeno.]
Isa nur duniaye

12 Koro Isa walde jamadǝro mana cǝdde: «Wu nur duniaye.
Wundu duwon wua sǝganamadǝ tǝmmaro curo duwuyen
lejiwawo, nur roye cuwandi,» yeno. 13 Farisawaye tiro:
«Ni kǝlanǝmlan kǝlanǝm shedanǝmi nangaro, shedanǝmdǝ
jire gǝni,» yera. 14 Isaye tayiro: «Sheda kǝlaniye dikki

†8.5 Lew 20.10; SK 22.22-24

yaye, shedanidǝ jire, dalilnjudǝ na isǝkkǝna-a na lekki-adǝa
nokkǝna nangaro. Amma nayidǝ na isǝkkǝna-a na lekki-adǝa
nonuwwi. 15 Nayidǝ ambo shara kuro kamben yidduwi,
amma wu kam fimaro shara yiddǝkkiwawo. 16 Amma shara
dikki yaye, sharanidǝ jire, dalilnjudǝ wu runi gǝni, Bawa
wua sunodǝnadǝ-a rokko sharaniye nangaro. 17 Wadandoman
ruwuwada sheda kam yindiyedǝ jire.† 18 Wuma sheda
kǝlaniye dikki, koro Bawa wua sunodǝnadǝ ye kǝlanin
sheda cǝdi,» yeno. 19 Daji tiro: «Bawanǝmdǝ ndaran?»
yeranniya, Isaye: «Wua nosuwwi, Bawani yea nonuwwi. Ca
wua nosuwwaa, Bawani yea nonuwi,» yeno. 20 Isa Fado
Alayen alamdu cǝdi duwon, na sadaa fidaramben mana ania
wulyeno. Amma wunduma tia cǝdanni, sanju koroma cǝdǝnni
nangaro.

21 Koro Isa walde tayiro: «Wu lekki, koro wua masuwi,
koro curo biwundoyen nuwi. Na lekkidǝro nayidǝ ranguwe
lenuwwawo,» yeno. 22 Kǝla adǝyen yaudiyadǝye: «Kǝlanju
ceji wa? Adǝmaro wa: “Na lekkidǝro nayidǝ ranguwe
lenuwwawo,” cǝnidǝ?» yera. 23 Isaye tayiro: «Nayi cidiye,
amma wu sameye. Nayi dunia adǝye, amma wu dunia
adǝye gǝni. 24 Adǝma nangaro nayiro curo biwuwandoyen
nuwi wulngeyerakko. Wuma ti woro kasadduwwia, curo
biwuwandoyen nuwi,» yeno.

25 Tiro: «Ni wundu?» cane keworǝnniya, Isaye tayiro:
«Awo tǝn badiduramnin wulnjagakkǝnadǝma. 26 Awo
ngǝwu kǝlandon wulduye-a sharaduye-a takkǝna, amma
ti wua sunodǝnadǝ jirema, koro awo tiyen fakkǝnadǝmaa
duniaro wulgǝkki,» yeno. 27 Amma kǝla Bawadǝyen tayiro
manajiyidǝro asujanni. 28 Daji Isaye tayiro: «Tada Kambedǝa
rogǝwiya, wuma ti woro nonuwi, koro awima kǝlaniro
dikkiwawo, amma Bawa wua alamsǝnadǝ gai, awo ania
wullǝkkiro nonuwi. 29 Ti wua sunodǝnadǝ wu-a rokko.
Wua runi kolsǝnni, dalilnjudǝ sawisoye awowa cǝraanadǝa
†8.17 SK 19.15

dikki nangaro,» yeno. 30 Sa Isa adǝa wuljidǝn, am kada tia
kasatkera.
Tadawa jireye Nawi Ibrahimbe

31 Daji Isaye yaudiya tia kasaccanamadǝro: «Manani
gawia, nayi jiremaro fuwurawani. 32 Jiredǝa nonuwi, jiredǝ
ye nayiro nankam kǝlaye njadi,» yeno. 33 Tiro: «Andi
kaduwu Nawi Ibrahimbe, koro kaɍea wunduyemaro ngaltema
walliyende! Ndayin nankam kǝlaye fandiye nǝmi?» yera.
34 Isaye: «Jiremaro nayiro wulnjagakki, wundu duwon biwu
cǝdimadǝ kaɍea biwuye. 35 Kaɍeadǝ sawisoro gǝni fadon
dǝgai, amma tadadǝ sawisoro dǝgai. 36 Adǝ nangaro Tadadǝ
nankam kǝlaye njadiya, nankam kǝlayedǝa fanduwi, diye!
37 Nayi kaduwu Nawi Ibrahimbero nokkǝna, amma wua
njejoro manuwi, dalilnjudǝ karwundoro manani ngayiwawo
nangaro. 38 Wu awo na Bawaniyen rukkǝnadǝa wullǝkki,
amma nayi awo bawandoyen fanuwwadǝa diwi,» yeno.

39 Tiro: «Bawandedǝ tima Nawi Ibrahimdǝ wo!» yera.
Isaye tayiro: «Ca nayi kaduwu Nawi Ibrahimbea, kǝndo
Nawi Ibrahim cǝdǝnadǝa diwi. 40 Kǝrma wu nayiro jire
Alayen fakke wulnjagakkǝna duwon, wua njejoro manuwi.
Nawi Ibrahim ngaltema adǝa cǝdǝnni! 41 Nayi kǝndo
bawandoyedǝa diwi,» yenniya, tiro: «Andia ngǝriwu gǝni
sesambo, bawande tilo Ala kǝlanjudǝma!» yera.

42 Isaye tayiro: «Ca Ala bawandoa, wua sǝraawi,
dalilnjudǝ akkoni na Alayen kadikko. Kǝlani nangaro
gǝni kadikko, tima wua sunodo. 43 Awiro awo nayiro
wulnjagakkidǝa asunuwwawodǝ? Dalilnjudǝ mananidǝa
ranguwe fanuwwawo nangaro. 44 Bawando tima Yiwulis
wo, awo bawando cǝraanadǝa diwiya, raawwa. Tǝn
badiduramnin ti kamceji, koro kǝla jireyen dajǝnni, tilan jire
bawo nangaro. Kattuwu kamjiya, halnju fǝleji, dalilnjudǝ
ti kattuwuma, koro bawa kattuwuye nangaro. 45 Amma
wudǝ jire wullǝkkidǝro, wua kasansuwwawo. 46 Wundundo



260 Yahaya 8.47–9.2

biwu dikkǝnaro shedaji? Jire wullǝkkia, awiro wua
kasansuwwawo? 47 Kam Alayedǝ mana Alayedǝa fanji. Dalil
nayi fannuwwawoyedǝ, nayi Alaye gǝni nangaro,» yeno.
Isa-a Nawi Ibrahim-a

48 Daji yaudiyadǝye tiro: «Ni kam Samariyaye karuwama
niyenadǝ, jirende, gǝna?» yera. 49 Isaye tayiro: «A’a, wulan
sedan bawo. Bawaniro daraja yikki, amma nayi wuro daraja
njo wanuwwa. 50 Kǝlaniro darajadǝa magǝkkiwawo, amma
Fal laa tia maji mbeji, tima sharamadǝ wo. 51 Jiremaro nayiro
wulnjagakki, kam duwon mananidǝa ngojǝnamadǝ tǝmmaro
nuiwawo,» yeno.

52 Yaudiyadǝye tiro: «Kǝrma nilan sedannaro noniyena!
Nawi Ibrahim nuna, nawiya gade ye sanuna, amma niye:
“Kam mananidǝa ngojǝnamadǝ tǝmmaro nuiwawo!” nǝmi.
53 Ni bawande Nawi Ibrahimdǝa konǝmma wa? Ti nuna,
nawiya gade ye sanuna. Ni wunduro kǝlanǝm ngoyem?»
yeranniya, 54 Isaye: «Kǝlaniro daraja yikkia, darajani faidanju
bawo. Bawani daraja wuro si, ti duwon tiro Alando nuwidǝ.
55 Tia ngaltema nonuwwi, amma wu tia nokkǝna. “Tia
nokkǝni,” wullǝkkia, kattuwuma nayi gairo wallǝkki. Amma
tia nokkǝna, koro mananju ngokki. 56 Bawando Nawi Ibrahim
karwu jauro kǝjiaro jamanni kuroro cǝraana. Tia cure
karwunju kǝjijǝna,» yeno.

57 Daji yaudiyadǝye tiro: «Kǝrwu fiwuma tammi duwon,
Nawi Ibrahimba rumma?» 58 Isaye: «Jiremaro nayiro
wulnjagakki, kawu Nawi Ibrahim tambimaro, wu mbeji!»
yeno. 59 Adǝ nangaro dongur kauye tiro gǝptuwuro ngoyera,
amma Isa gǝrade Fado Alayen kiluwo.
Isaye kam kambu tambǝnaa isangaduwu

9 1 Isa kodu cǝdi duwon, kam laa kambu tambǝnaa kiro.
2 Fuwurawanjuye tiro: «Sayinna, wundu biwu cǝde kam

adǝ kambu katambo? Tima ra bawanju-a yanju-a?» cane

tia keworo. 3 Isaye tayiro: «Biwunju nangaro gǝni bi biwu
bawanjuye-a yanjuye-a nangaro gǝni, Ala tilan kǝndonju
fǝlejoro kam adǝ kambu katambo. 4 Kausu duwon, dole kida
ti sunodǝnadǝyedǝa diyo! Bunejiya, wunduma rakce kida
cǝdiwawo. 5 Wu dunialan dǝgakki duwon, wu nur duniaye,»
yeno.

6 Awo ania wulyenniya, kanduɍi cidiro tuwajiye dije ngoje
sim kambudǝyero cingeyeno. 7 Isaye tiro: «Lene, falwu ingi
Silowamben lamdǝne!» yeno. Maana Silowamdǝ tunodǝna.
Daji kambudǝ leje lamgadanniya, sim cuwande walladan.

8 Kǝmaskiyanju-a am calan tia lowo cǝdi caruna-adǝye:
«Tima gǝna kam napkada lowo cǝdidǝ?» cane keworo.
9 Laaye: «Tima!» cani, laa ye: «A’a, ti gǝni, camunonju,»
cani. Amma kamdǝye: «Wuma, diye!» cǝni. 10 Adǝ nangaro
tiro: «Ndayin gǝle sim kiwandǝm?» cane keworo. 11 Tayiro:
«Kam tiro Isa canidǝ cidi dije simmiro cinjiye wuro: “Lene,
Silowamlan lamdǝne!” yeno. Daji lekke lamgadakkǝniya, sim
kiwandǝkko!» yeno. 12 Tiro: «Kam attǝ ndaran?» yeranniya,
tayiro: «Nokkǝni,» yeno.
Farisawaye kambu sim cuwandǝnadǝro koro njǝddo

13 Daji kam calan kambudǝa na Farisawayero kewudo.
14 Yim duwon Isa cididǝa dije sim kambudǝye kajǝnadǝ
yim tustuye. 15 Koro Farisawadǝ waldane kamdǝa jiɍi fin
sim kiwandoro keworo. Tayiro: «Cidi dije simmiro cinjiye
lamgadakkǝniya, rukki,» yeno. 16 Farisawadǝye laanjaye:
«Kam adǝ Alayen gǝni kadio, yim tustuyero daraja cinni
nangaro,» cani. Amma laanjaye: «Awiawin biwuma rakce
awo ajabba ajabba ngai cǝdi?» cani. Daji tayi kǝwu yindiro
yakkadara. 17 Koro Farisawadǝ waldane kambudǝro: «Awi
kǝla kam simmǝm kajǝnadǝyen wullǝmi?» cane keworǝnniya,
tiye: «Ti nawi,» yeno.

18 Amma yaudiyadǝ ti kambu duwon curuiro waljǝnadǝa
njasarai wajane har bawanju-a yanju-aa bowoyera. 19 Tayiro:

«Adǝ tadando wa? Ti kambu katambo nuwidǝ? To, awiawin
kǝrma curuiro walyeno?» cane keworo. 20 Bawanju-a
yanju-aye: «Ti tadande ye, kambu katambo yero noniyena.
21 Amma jiɍi fin kǝrma curuiro bi wundu simnju kajoro
noniyende. Ti tadaana gǝni, tia korowo! Cinjuman wulji,»
yera. 22 Bawanju-a yanju-a adǝa wuldunjadǝ, yaudiyadǝa
rijana nangaro. Caman tayidǝ wundu duwon Isa Almasiwuro
kasaccidǝa dandallan cattuluwi canna. 23 Adǝma nangaro
bawanju-a yanju-adǝye: «Ti tadaana gǝni, tia korowo!» yera.

24 Koro caye baworo waldane yaudiyadǝ kam calan
kambudǝa bowojane tiro: «Alaro daraja ye!b Noniyena,
kam adǝ biwuma,» yera. 25 Tayiro: «Ti biwuma bi biwuma
gǝniro nokkǝni. Awo fal nokkǝna, wu kambu duwon kǝrma
rukki,» yeno. 26 Daji tiro: «Awi niro njǝddo? Ndayin simmǝm
kayeno?» cane keworǝnniya, 27 tayiro: «Wulnjagakkǝnama,
fannuwwi. Awiro gademinno fandu rawuw? Nayi ye
fuwurawanjuro wa waldu rawuw?» yeno. 28 Tia rarajane tiro:
«Nima fuwuranju wo, amma andidǝ fuwurawa Nawi Musaye!
29 Ala Nawi Musaro mana cǝddǝnaro noniyena, amma ti adǝ
ndaran kadiomaro noniyende!» yera.

30 Kamdǝye tayiro: «Simmi kajǝnama, ndaran kadioro
nonuwwidǝ jauro ajabba! 31 Ala biwuwua kǝrǝnjiwaworo
noniyena, amma wundu duwon Alaro daraja ce awo cǝraanaa
cǝdimadǝ, Ala tia kǝrǝnji. 32 Tǝn dunia alaktǝnayeman
wunduma kam kambu tambǝnaye sim kajǝnadǝa ngalte
fanjǝnni. 33 Kam adǝ Alayen gǝni kadioa, awima rakce
cǝdiwawo!» yeno. 34 Tayiye tiro: «A! Ni curo biwuyen
tambǝmma duwon andia alamsami!» cane tia deyaro
kettuluwo.
Kambuwa jireye

35 Isa kamdǝa dandaldǝn cattuluwunaro fangeno. Tia
kattadǝranniya, tiro: «Tada Kambedǝa kasaddǝmma wa?»
b9.24 Alaro daraja ye! - Maananjudǝ jire wulle!

yeno. 36 Kamdǝye: «Kǝma, wundu ti wo, tia kasaddǝkki?»
cǝne kiworo. 37 Isaye tiro: «Tia rumma, koro tima niro
mananjiyidǝ wo!» yenniya, 38 daji kamdǝye: «Kǝma,
kasaddǝkkǝna,» cǝne tiro ambǝtkeyeno.

39 Daji Isaye: «Shara kamduro dunia adǝro kadikko,
am caruiwawomadǝ caroro, koro am caruimadǝ kamburo
waljaro!» yeno. 40 Farisawa nanjun dasaana laa mana adǝa
fangeranniya, tiro: «A! Andi ye kambu wa?» yera. 41 Isaye
tayiro: «Ca nayi kambua, biwundo bawo, amma kǝrma:
“Ruiye!” nuwi nangaro, biwundoa dǝgawi,» yeno.
Isa sǝni ngǝlama

10 1 «Jiremaro nayiro wulnjagakki, kam duwon bǝri
dimiyayero cinnayen ngayiwawo na gadeyen tacce

ngayimadǝ, ti barwu ye, jawalkorjima ye. 2 Amma kam
cinnayen ngayimadǝ, tima sǝni dimiyadǝyedǝ wo. 3 Cinna
guredumadǝ tiro kajiyi, dimiyadǝ ye kowonju fanjai.
Dimiya kaanjua cunjalan bowoje cuttuluwi. 4 Kaanju
sammaa cuttuluwiya, fuwunjaro koje dimiyadǝ tia jagai,
kowonju nojana nangaro. 5 Tǝmmaro kusotto jagaiwawo, tin
kuruwunno ngǝrǝmjai, kowo kusottowaye nojanni nangaro,»
yeno. 6 Isa tayiro misal adǝa wulyeyeno, amma maananjudǝa
asujanni.

7 Koro Isa walde: «Jiremaro nayiro wulnjagakki, wuma
cinna dimiyayedǝ wo. 8 Am burwosane isanadǝ samma
barwuwa ye, jawalkorduwu ye, amma dimiyadǝ tayia
fanjanni. 9 Wudǝ cinna. Kam wuyen ngayia, njǝkkawo
cuwandi. Ngaye culuwi, sǝniram ye cuwandi. 10 Barwudǝ
ndaldu so, njejo so, bannadu so gǝnia, awima gadero isiwawo.
Amma wudǝ am ro har tayilan gapcǝna cawandoro kadikko.

11 «Wu sǝni ngǝlama. Sǝni ngǝlamadǝ dimiya nangaro ronju
ci. 12 Kidamadǝ sǝni gǝni, dimiyadǝ ye kaanju gǝni. Buldu
kǝnde cǝdi curuiya, dimiyadǝa kolje cǝgasi, daji buldudǝ

ise tayia cǝdane tatarji. 13 Tidǝ kidama nangaro, dimiyadǝro
lambonju bawo.

14 «Wu sǝni ngǝlama. Dimiyanidǝa nokkǝna, tayi ye wua
nosana, 15 jiɍi Bawa wua nosǝna, wu ye tia nokkǝnadǝ gai.
Dimiyadǝ nangaro roni yikki. 16 Koro dimiya gade bǝri adǝye
gǝni takkǝna. Tayi yea dole kudǝkki, koro kowoni fanjai.
Daji bǝri fal ye, sǝni fal yero waljai. 17 Bawadǝ wua sǝraana,
roni yikkiya, waldǝkke mowokki nangaro. 18 Wunduma rakce
roni ngojiwawo, amma rawonin tia yikki. Kǝnduwo nanin tia
njoye mbeji, koro kǝnduwo nanin tia mowoye mbeji. Adǝma
wada Bawaniyen fandǝkkǝnadǝ,» yeno.

19 Kǝla mana aniyen yaudiyadǝ caye baworo kǝwu yindiro
yakkadara. 20 Ngǝwunjaye: «Kai! Ti karuwama, joɍi! Awiro
tia kǝrǝnnuwi?» cani. 21 Am laaye: «Adǝ mana karuwamaye
gǝni. Karuwama rakce kambuye sim kaji wa?» cani.
Isa Ngǝmǝri Barga Dǝptayen

22 Binǝm Jerujalemnin Ngǝmǝri Barga Dǝptaye cadi
duwon, 23 Isa balballa Fado Alayen tiro Ngurwo Nawi Mai
Sulemanaye canilan dadaji. 24 Daji yaudiyadǝ tia dirijane
kǝljane tiro: «Har sawiro andia curo duwuyen kolsami?
Nima Almasiwudǝ woa, federo wulsagane!» yera. 25 Isaye
tayiro: «Nayiro wulnjagakkǝna, amma wua kasansuwwi.
Kǝndo cu Bawaniyen dikkidǝ wua shedasi. 26 Amma wua
kasansuwwawo, nayi curo dimiyaniyen bawo nangaro.
27 Dimiyanidǝ kowoni fanjai. Tayia nokkǝna, wua sagai.
28 Tayiro ro sawisoye yikki, koro tǝmmaro sanuiwawo.
Wunduma tayia mukkonin cǝmoyiwawo. 29 Bawani tayia
wuro sinadǝ sammaa nankuran kojǝna. Wunduma rakce tayia
mukko Bawadǝyen cǝmoyiwawo. 30 Wu-a Bawadǝ-a tilo,»
yeno.

31 Daji yaudiyadǝ tia roro njejoro waldane dongur kauye
tiro gǝptuwuro ngoyera. 32 Isaye tayiro: «Kǝndo ngǝla kada
Bawaniye nayiro fǝlenjagakkǝna. Finja nangaro wuro dongur

kauye gǝmsuwe sesuwi?» cǝne kiworo. 33 Yaudiyadǝye tiro:
«Kǝla kǝndo ngǝlayen gǝni, kǝla Alaa gaskadunǝmben
njejiye. Ni kam duwon kǝlanǝm Alaro ngonǝmidǝ!» 34 Isaye
tayiro: «Kitawundon ngai ruwuwada, gǝna? “Wuye: Nayi
alawa!”† cǝnna. 35 Kitawu Alayedǝ rakce baworo tǝdiwawo.
Ala am duwon tayiro mananju cinadǝro alawa cǝnnaa,
36 awiro wu duwon Ala kǝrese duniaro sunodǝnadǝro Alaa
gaskakkǝna nuwi, wu Tada Alaye nǝkkǝnadǝro? 37 Kǝndo
Bawaniyedǝa dikkiwawoa, bare wua kasansuwwi. 38 Amma
tayia dikkia, kasansuwwawo yaye, kǝndodǝa kasaddowo,
nonowo asunowo Bawa curonin kǝrga, wu ye curo Bawayen
kǝrgakkoro.» 39 Koro waldane tia taro mayera, amma
mukkonjan kiluwo.

40 Koro Isa walde ngawo bǝrǝm Jordaniyen na Nawi Yahaya
kasala tuwaye cǝdǝnadǝro leje napkeno. 41 Daji am kada
nanjuro isane: «Nawi Yahaya awo ajabba falma cǝdǝnni,
amma awo Yahaya kǝla kam adǝyen wuljǝna samma jire!»
yera. 42 Adǝgaima am kada nadǝn Isaa kasatkera.
Karmo Lajarusse

11 1 Curo bǝla Baitaniyen na Meram-a yanjugǝna Marta-a
dasaanadǝn kam laa dondi mbeji, cunju Lajarus.

2 Ti Lajarusdǝ yanjugǝna Meram kamu duwon kawudi
si Kǝmayedǝro fijiye kanduɍinjun cinjǝnadǝye. 3 Yaana
yindidǝ kam laa na Isayero canode: «Kǝma, kam raammadǝ
dondi,» yeno. 4 Adǝa fangenniya, Isaye: «Kǝndondi adǝye
njeroramnju karmo gǝni, Alaro daraja ci, koro Tada Alaye
ye tiyen daraja cuwandoro!» yeno.

5 Isa Marta-a yanjugǝna-a Lajarus-aa cǝraana. 6 Daji Lajarus
dondiro fangenniya, na dǝganadǝn koro kawu yindiro
napkeno. 7 Ngawo adǝyen Isaye fuwurawanjuro: «Cinowo
cidi Yahudiyayero waldiyo!» yeno. 8 Fuwurawanjuye tiro:
«Sayinna, tussǝnni yaudiyadǝ nia dongur kauyen njejoro
†10.34 Jaw 82.6

mangera, koro nadǝro waldǝmi?» yera. 9 Isaye tayiro:
«Dabdulan sa mewun yindin dǝga, mare? Kam kausu lejia,
taljiwawo, nur dunia adǝyedǝa curui nangaro. 10 Amma kam
bune lejia, talji, tilan nur bawo nangaro,» yeno.

11 Adǝa wulyenniya, Isaye tayiro: «Sawande Lajarus kǝnǝm
cǝdi, lekke tia sangǝkki,» yeno. 12 Fuwurawadǝye tiro: «Kǝma,
kǝnǝm cǝdia, ngaji,» yera. 13 Isa kǝla karmo Lajarussen
manajǝna, amma tayidǝ kǝla kǝnǝmben manajiro tǝmayera.
14 Daji Isaye federo tayiro: «Lajarus nuna. 15 Nayi nangaro
wu nadǝn bawodǝro kǝji fakki, wua kasansoworo. Cinowo
nanjuro leniyo!» 16 Daji Toma kam tiro Kawu canidǝ
fuwurawa gadedǝro: «Andi ye leniyo Isa-a rokko nuiyo!»
yeno.
Isa kǝma karmolan cinowo-a ro sawisoye-aye

17 Isa kadinniya, ase Lajarus kawunju dewu rai curo
kauriyen. 18 Bǝla Baitaniyedǝ karǝn Jerujalemben, kattenja
alama kilometǝr yakku gai, 19 koro yaudiya kada na Marta-a
Meram-ayero kǝla karmo yanjagǝnayen tayia tajiduro isana.
20 Marta Isa kǝnde cǝdiro fangenniya, cije tia kapkeyeno,
amma Meram fadon napkeno.

21 Martaye Isaro: «Kǝma, ca ni na adǝnna, yanigǝna
bawojǝnni. 22 Amma kǝrmamaro awi yaye Alaa korǝmiya,
Ala njiro nokkǝna,» yeno. 23 Isaye tiro: «Yanǝmgǝna karmolan
walje ciji,» yeno. 24 Martaye: «Yim daryeye yim cinowo
duniayea karmolan walje cijiro nokkǝna,» yeno. 25 Isaye
tiro: «Wuma karmolan cinowo-a ro-adǝ wo! Kam wua
kasansǝnamadǝ, bawoji yaye, roa dǝgai.c 26 Koro wundu
duwon roa dǝgane wua kasansǝnamadǝ tǝmmaro nuiwawo.
Adǝa yasaramma wa?» yenniya, 27 tiro: «Aaa, Kǝma, nima
Almasiwu Tada Alaye duniaro isǝnadǝ woro kasaddǝkkǝna,»
yeno.

c11.25 roa dǝgai - Ro sawisoye cuwandi.

28 Adǝa wulyenniya, Marta leje yanjugǝna Meramba bowoje

asǝrlan tiro: «Sayinna isǝna, nia bowonji,» yeno. 29 Meram
adǝa fangenniya, nagatto cije nanjuro leyeno. 30 Isadǝ bǝlaro
ngaanni, kuami yaye na Marta tia kapcǝgǝnadǝn kǝrga.
31 Yaudiya duwon curo fadoyen tia tajijanadǝ Meram nagatto
cije culuwunaro kerunniya, tia geya. Kauriro so dioro lejiro
tǝmayera.

32 Daji Meram na Isa dǝganadǝro ise tia kirunniya,
fuwunjun tungurumje tiro: «Kǝma, ca ni na adǝnna, yanigǝna
bawojǝnni,» yeno. 33 Isa Meram-a yaudiya ti-a rokko
isanadǝ-a casiriro kirunniya, karwunju kuttaje hangalnju caa
ciyeno. 34 Tayiro: «Ndararo tia kekkuw?» cǝne kiworǝnniya,
tayiye tiro: «Kǝma, are rui!» yera. 35 Daji Isa so ngoyeno.
36 Yaudiyaye: «Jiɍi tia cǝraanadǝa ruiwo!» yera. 37 Amma
laanjaye: «Ti kambuye sim kajǝnadǝ rakce Lajarussa karmoro
cǝkkayiwawo wa?» yera.
Isaye Lajarussa karmolan sango

38 Koro Isa karwunju jauro bannadǝna duwon, kauridǝro
leyeno. Kauridǝ kul kauye, koro cinju kau kuralan jakkada.
39 Isaye: «Kaudǝa tuluwowo!» yeno. Marta yaana kam
bawojǝnadǝye tiro: «Kǝma, jauro kinaji, bawojǝnaye
kawu dewu rai, diye!» yeno. 40 Isaye tiro: «Wulnjǝgǝkkǝni
wa? Yasarammaa, daraja Alaye rumi,» yeno. 41 Daji
kaudǝa kettuluwo. Isa kǝla samero sapce: «Bawa, wua
kǝrǝnsǝmmadǝro wusenjǝkkǝna. 42 Sawiso wua kǝrǝnsǝmiro
nokkǝna, amma jama na adǝn dajanadǝ nangaro adǝa
wulyekko, nima wua sunodǝmdǝa kasaccaro,» yeno. 43 Adǝa
wulyenniya, kowo dunoaro sapce: «Lajarus, luwe!» yeno.
44 Daji kam bawojǝnadǝ kiluwo, si-a mukko-a batta linnen
tikkerǝna, fǝkka ye batta linnen jakkada. Isaye tayiro: «Tia
wuinowo, lejo!» yeno.

Isaa roro njejoro mada
(Mat 26.1-5; Mar 14.1-2; Luk 22.1-2)

45 Adǝ nangaro yaudiya kada na Merambero isana
duwon awo Isa cǝdǝnaa carunadǝ tia kasatkera. 46 Amma
curonjan laa na Farisawayero lejane awo Isa cǝdǝnadǝa
tayiro wulyeyera. 47 Daji wurawa ɍimannaye-a Farisawa-a
majilisdǝa capcane tayiro: «Kam adǝ alama ajabba ajabba
kada cǝdidǝ, awi gǝle diye? 48 Tia kolliye adǝgai cǝdia,
wundu yaye tia kasacci. Daji Romanwudǝ isane nande-a
jamande-a sammaa camoyi,» yera. 49 Daji falnja cunju
Kaifas, tima saa adǝn ɍiman kura wo, tayiro: «Awima
nonuwwi. 50 Jamadǝ samma sanuiro kam fal nunama nayiro
ngalworo asunuwwi wa?» yeno. 51 Mana adǝa ngumnjun
gǝni wulyeno, amma saa adǝn ti ɍiman kuradǝ, nawinawi
cǝde Isa fuwun jamadǝ nangaro nui yeno, 52 koro jamadǝ
runju gǝni nangaro, tadawa Alaye tatardanadǝa capce fallo
waljaro. 53 Daji tǝn yim adǝn nia Isaa roro njejoye ngoyera.

54 Adǝma nangaro Isa federo fuwu yaudiyayen
culuwiwawo, amma cidi karǝn karaayedǝro leje bǝla laa
Ifǝrayim canidǝn fuwurawanju-a rokko napkeno.

55 Ngǝmǝri yaudiyaye sala Laya Njǝkkayirambedǝ
karǝngenniya, am kada bǝladeyalan cijane Jerujalembo
kǝlanja tayirro kalakcaro leyera. 56 Fado Alayen dajana
Isaa majai duwon, kattenjan: «Awi tǝmanuw? Ngǝmǝridǝro
isiwawo wa?» cani. 57 Caman wurawa ɍimannaye-a
Farisawa-a wada cade kam laa na Isa dǝganadǝa nojǝnaa,
iso tayiro wuljuwo tia cada canna.
Merambe Isaa sittǝranjuro dabbarduwu
(Mat 26.6-13; Mar 14.3-9)

12 1 Sala Laya Njǝkkayirambero kawu arakku gapcoa,
Isa bǝla Baitaniye na Lajarus kam duwon karmolan

cǝsangǝnadǝ dǝganadǝro leyeno. 2 Nadǝn Isaro masǝna

dabbaryeyera. Marta masǝnadǝa dagarji, Lajarus ye am Isa-a
rokko masǝna boro napcanadǝye falnja. 3 Daji Meram sǝndal
curonjun kawudi jauro tamanna cunju nardi ngoje si Isayero
fijiye kanduɍi kǝlanjuyen cinje, har buwuttu kawudidǝyedǝ
fado ngaa kimowo. 4 Fuwurawanjuye falnja Yahusa Iskariyot
cani kam duwon tia fuwun kǝladowanjuro sǝrǝcciyidǝye:
5 «Awiro kawudi adǝa dinariyus yer yakkuro calade wuɍidǝa
talaawaro cadǝnnidǝ?» yeno. 6 Adǝa wuldunjudǝ, talaawaro
kissǝgǝna gǝni, ti barwu, koro aɍittanja ye mukkonjun
awo curodǝro casakkidǝa ndalji nangaro. 7 Isaye tiro: «Tia
kolle! Kawudi adǝa gǝnadunjudǝ, yim sittǝraniyero wua
dabbarduwuro adǝa kido. 8 Talaawasodǝ sawisoro curondon
mbeji, amma wudǝ sawisoro gǝni curondon dǝgakki,» yeno.
Lajarussa roro njejoro mada

9 Jama yaudiya kada kadami Isa nadǝn mbejiro
fangeranniya, cijane ti runjua gǝni, Lajarus kam karmolan
cǝsangǝnadǝ yea kuroro kadira. 10 Daji wurawa ɍimannaye
nia Lajarus yea roro njejoye ngoyera, 11 dalilnjudǝ yaudiya
kada kǝla tiyen tayia koljane Isaa kasaccana nangaro.
Isaye mai gai Jerujalembo ngawo
(Mat 21.1-11; Mar 11.1-11; Luk 19.28-40)

12 Wajǝnanjua jama kada ngǝmǝridǝro isanadǝ Isa
Jerujalembo isiro fangeranniya, 13 ngǝlai diwinoye ngojane
tia kaptuwuro keluwo. Kowo sapcane: «Hosanna!d Bargaa ti
cu Kǝmandeyen isimadǝ! Bargaa Mai Israyilayedǝ!»† cani.
14 Daji Isa koro kutta cuwande juwane kǝlanjun napkeno,
kitawulan ruwuwadadǝ gai: 15 «Bare rinǝmmi, fero Siyonne!e

d12.13 Hosanna - Alaa yungoriyo!
e12.15 fero Siyonne - Jama Jerujalembe.
†12.13 Jaw 118.25-26

Akko mainǝm kǝla koro kuttayenf napkada kǝnde cǝdi.»†
16 Fuwurawanju awo ania awimaro burwon asujanni, amma
Ala Isaro daraja kenniya, daji awo ani kǝlanjun kitawulan
ruwudǝna ye, tiro caddǝna yea takkera. 17 Jama duwon
Isa-a rokko sa Lajarussa curo kauriyen bowoje karmolan
cǝsangǝnadǝn dasaanadǝ sheda cadi. 18 Dalil jama kada
tia kaptuwuro caluwunayedǝ alama adǝa cǝdǝna fanjana
nangaro. 19 Daji Farisawaye kattenjan: «Ruwi wa? Awima
ranguwe diwwawo. Akko dunia nga ngawonju jaana!» yera.
Isaye kǝla darajanju-a karmonju-ayen manadu

20 Curo am Alaa ambǝttuwuro sa ngǝmǝriye Jerujalembo
isanadǝyen am lardu Gǝresse laa ye mbeji. 21 Na Filibus
kam bǝla Baitsaida cidi Galileyero isane tiro: «Malǝm, Isaa
kuroro maniye,» yera. 22 Filibus leje Andarawusso wuljiye,
Andarawus-a Filibus-a ye na Isayero lejane tiro wulyeyera.

23 Isaye tayiro: «Sa cǝdǝna, sa duwon Tada Kambe daraja
cuwandidǝ. 24 Jiremaro nayiro wulnjagakki, kasuni algamaye
cidiro cure nuiwawoa, runju napci. Amma nuia, nema kada
cakki. 25 Kam duwon ronju cǝraanamadǝ ronjudǝa cuwatki,
koro kam duwon dunia adǝn ronjua wajǝnamadǝ tia har ro
sawisoyero cǝɍiwi. 26 Kam laa nanwolodi wuro sǝddia, wua
sǝga! Koro na dǝgakkǝnadǝn wolodini ye dǝgai. Kam laa
nanwolodi wuro sǝddia, Bawadǝ daraja tiro ci.

27 «Kǝrma karwuni kuttu. Awi gǝle wullǝkki? Bawa, sa
adǝrog wua sǝkkaye? A’a, adǝma nangaro sa adǝro kadikko.
28 Bawa, cunǝmbo daraja ye!» yeno. Daji kowo samelan
nukce: «Tiro daraja yikkǝna, koro yaye daraja yikki,»
yeno. 29 Jama nadǝn daadadǝ kowodǝa fangeranniya, gǝrdu
keyeraye cani, laaye: «Malaiya laa tiro mana cǝddo,» cani.
f12.15 kǝla koro kuttayen - Noduwuram Isa rokura bawoa kǝlewan
kǝnde cǝdiye.
g12.27 sa adǝro - Sa bone-a daraja-aye.
†12.15 Jak 9.9

30 Isaye tayiro: «Kowo adǝ wu nangaro gǝni, nayi nangaro
nukkeno,» yeno. 31 Kǝrmama dunia adǝro shara kamdiyi,
kǝrma maina dunia adǝyeah dujane culuwi. 32 Wudǝ,
wua rosǝgǝwiya, am sammaa naniro gǝrgǝkki. 33 Adǝa
wuldunjudǝ, karmo jiɍi fin fuwun nuidǝa fǝleyeno.

34 Daji jamadǝye tiro: «Curo Attaurayen Almasiwudǝ
sawisoro dǝgairo faniyena.† Ndayin gǝle Tada Kambedǝa
rojagai nǝmi? Wundu Tada Kambe adǝ?» yera. 35 Daji Isaye
tayiro: «Nurdǝ koro yaye dawundon sa ganaro mbeji. Nur
tawwa duwon, dadanowo, bare duwu nayia njawandǝnniro.
Kam duwon curo duwuyen lejimadǝ na leji nojǝnni.
36 Nurdǝa tawwa duwon, nurdǝa kasaddowo, tadawa nurrero
walloworo,» yeno. Isa awo ania wulyenniya, nadǝa kolje
tayilan gǝraadan.
Kasattunambu yaudiyaye

37 Isa fuwu jamayen alama ajabba ajabba kada cǝdǝna
yaye, tia kasaccanni. 38 Adǝgaima awo Nawi Ishaya
kitawulan wuljǝnadǝ wakkayeno. Tiye: «Kǝmande, wundu
kawuɍindedǝa kasacco? Koro wunduro Kǝmande mukkonju
kǝnduwoa fǝlejuwo?»† cǝnna. 39 Adǝma nangaro rakcane
kasaccaiwawo. Koro yaye Nawi Ishayaye:

 
40 «Ala simnja jakce kǝlanja kibbajǝgǝna,
bare simnjan carunni, koro karwunjan asujanniro.
Ngai gǝnia, naniro waldane tuwa cade,
tayia isangagǝkki,»† cǝnna.
 

41 Nawi Ishaya daraja Isaye curuna ye, kǝlanjun manajǝna ye
nangaro, awo ania wulyeno.

h12.31 maina dunia adǝye - Yiwulis.
†12.34 Jaw 110.4; Ish 9.7; Ejk 37.25; Dan 7.14 †12.38 Ish 53.1
†12.40 Ish 6.10

42 Adǝ yaye curo wurawa yaudiyadǝyen ngǝwu Isaa

kasaccana. Amma Farisawa nangaro federo wuljaiwawo, bare
Farisawadǝ tayia dandallan cattuluwunniro, 43 awoa daraja
kambedǝa Alayemaa kojǝnaro caraana.

44 Daji Isaye kowo sapce: «Kam wua kasansǝnamadǝ,
wua gǝni, ti wua sunodǝnadǝa kasacco! 45 Koro kam wua
suruimadǝ ti wua sunodǝnadǝa curui. 46 Wu duniaro nur
gai kadikko, wundu duwon wua kasansǝnamadǝ, bare
curo duwuyen dǝganniro. 47 Kam duwon manani fanje
ngoduro wajǝnamadǝ, wu gǝni shara tiro yiddǝkki, dalilnjudǝ
am duniayero shara njǝddoro gǝni, duniadǝa njǝkkaworo
kadikko nangaro. 48 Kam duwon wua wase manani ngoduro
wajǝnamadǝ sharamanju mbeji. Mana wullǝkkǝnadǝ yim
daryeyea tia sharaji. 49 Kǝlanin gǝni mana kidǝkko, amma
Bawa wua sunodǝnadǝ awo wullǝkkidǝ-a jiɍi tia wullǝkkidǝ-a
wada wuro sina. 50 Koro wadanjudǝ ro sawisoyero nokkǝna.
Adǝma nangaro awo wullǝkkidǝ, jiɍi Bawa wulsǝgǝnadǝ gairo
wullǝkki,» yeno.

KIDA ISAYE DAWU KƎNGAYAMBANJUYEN
Isaye si fuwurawanjuye tuldu

13 1 Kawu sala Laya Njǝkkayirambedǝro, Isa sanju
dunia adǝa kolǝme na Bawanjuyero leduye cǝdǝnaro

nojǝna duwon, jamanju dunia adǝyea cǝraana nangaro,
tayiro kǝrawonju cotto fǝleyeyeno. 2 Yiwulis calan nia Isaa
sǝrǝttuwuye curo karwu Yahusa Iskariyot tada Simannero
cakkǝna. Bǝri lesayelan, 3 Isa Bawadǝ awo sammaa
mukkonjuro cakkǝna ye, na Alayen kadio na Alayero waldi
yero nojǝna duwon, 4 daji cije kajǝmunju gǝnaje batta
laa ngoje canjanjuro kikkero. 5 Ngawo adǝyen ingi tasaro
fijiye si fuwurawanjuyedǝa tuldu badije batta canjanjuro
cikkerǝnadǝn cinji ngai duwon, 6 na Siman Biturussero

kadinniya, Biturusse tiro: «Kǝma, nima wa sini tullǝmi?»
yeno. 7 Isaye tiro: «Awo dikkidǝa kǝrma asunǝmbawo, amma
fuwun asunǝmi,» yeno. 8 Biturusse tiro: «A’a, tǝmmaro
sini tullǝmbawo!» yenniya, Isaye: «Tullǝkkǝnia, nanilan
nuwanǝm bawo,» yeno. 9 Siman Biturusse: «Kǝma, sini
runju gǝni, mukkoni-a kǝlani-a yea tulle!» yeno. 10 Isaye
tiro: «Kam kasaldǝnadǝ, sinju tulda gǝnia, kadawu tilan
bawo. Nayi tayir, amma nayi samma gǝni,» yeno. 11 Isa
sǝrǝttuwumanjudǝa nojǝna, adǝma nangaro tiye: «Nayi
samma gǝni tayir wo,» yeno.

12 Sinja tulje kerǝnniya, Isa kajǝmunju ngoje luje walde
napce tayiro: «Awo njadǝkkǝnadǝa asunuwwa wa? 13 Wua
sayinna-a Kǝma-alan bowosuwi, jirendoa, wuma ti wo
nangaro. 14 Daji wu Kǝmando ye, sayinnando ye duwon sindo
tullǝkkǝnadǝ, si amandoye tulda nayi yero wajimnjaana.
15 Nayiro misal ngedǝkko, nayi ye jiɍi njaddǝkkǝnadǝ
gai amandoro yiddowo! 16 Jiremaro nayiro wulnjagakki,
wolodi banju ngimbaa kojiwawo, koro kadunoma ye
kam duwon tia cunodǝnadǝa kojiwawo. 17 Awo ania
nonuwwadǝ, bargando, tayia diwia. 18 Kǝla nayi sammayen
gǝni mananǝkki, am kǝrenǝkkǝnadǝa nokkǝna. Amma dole
sai awo kitawulan ruwuwadadǝ wakkajiya: “Kam wu-a
rokko masǝna diyedǝ kǝladoniro waljǝna.”† 19 Kǝrma kawu
wakkajiro nayiro wulnjagakki, sa wakkajiya, wuma ti woro
kasaddoworo. 20 Jiremaro nayiro wulnjagakki, wundu duwon
kam nodǝkkǝnadǝa cǝmowonadǝ wumaa sǝmowo. Koro
wundu duwon wua sǝmowonadǝ ti wua sunodǝnamaa
cǝmowo,» yeno.
Masǝna *sala Laya Njǝkkayirambe
(Mat 26.17-25; Mar 14.12-21; Luk 22.7-13)

21 Awo ania wulje kerǝnniya, Isa hangalnju jauro cije:
«Jiremaro nayiro wulnjagakki, kamndo laa wua mukko
†13.18 Jaw 41.9

kǝladowaniyero sǝrǝnsiyi,» yeno. 22 Fuwurawadǝ kattenjan
ninidane kǝla wunduyen manajimaro nojanni. 23 Falnja ti
duwon Isa jauro cǝraanadǝ gǝre Isayen giriskada mbeji.
24 Daji Siman Biturus kǝla wunduyen manajiro tia cuwororo
bǝlaana kam giriskadadǝro kiddo. 25 Daji Isaa karǝnje tiro:
«Kǝma, wundu?» cǝne kiworo. 26 Isaye: «Kam duwon tiro
burodi adǝa yigapkǝkke yikkimadǝ, tima!» yeno. Burodidǝa
kigapkenniya, Yahusa tada Siman Iskariyottero kaino.
27 Njangodǝa kimowonniya, Yiwulis karwunjuro kǝrgawo.
Isaye tiro: «Awo dimidǝa duwan de!» yeno. 28 Amma curo am
masǝnaro napcanayen falnjama awiro adǝa tiro wulyeyenoro
asujǝnni. 29 Yahusa aɍittadǝ mukkonjun nangaro, laanja Isaye
tiro lejo kare ngǝmǝriyedǝa cuwo bi awo laa talaawaro
co wuljoro tǝmayera. 30 Yahusa njangodǝa kimowonniyama,
kiluwo. Sadǝ bune.

_______________________________________________________________________
Kalmaram: Sala Laya Njǝkkayirambe
Laya Njǝkkayirambedǝ, tima laya Israyilawu burwojane
jaman Nawi Musayen duwajanadǝ wo. Jaman adǝn
Israyilawu Masarnin dasaana nankaɍea Fira’aunaro
caddi duwon, tayia nankaɍeanjalan tuluworo, Ala
Fira’auna-a Masarwu-aro ajawu jau jau gǝnayeyeno.
Kawu sa ajawu kurwowu daryeye isidǝro, Alaye Nawi
Musaro Masar ngaro wowom gǝnajiye tadawa karuye
sammaa ceji yeno. Amma Israyilawuro jawal wowom
karmoye adǝro kaduye amarjǝgǝna. Fadoma nguson
ngǝlaro bi dal kǝrwu falla layaro cǝda kajiri duwajo
bu layadǝye laa ngojo cinna fannjuyero cinjuwo!
Dalilnjudǝ bune Kǝmande wowom karmoye Masar
ngaro gǝnaduwuro ise bu cingaadadǝa curuiya, koji
fadodǝro ngayiwawo. Ngaima barga bu layadǝyen
wowom karmoye Masarwua cuwandidǝ Israyilawua
lejiwawo. Ala wuljǝnadǝ gai, awo ani samma wakkayera.

Laya Israyilawua karmoro cǝkkaanadǝa Laya
Njǝkkayirambelan bowoyera. Ku kundenno sanju
cǝdiya, kaduwu Israyilawuye yaudiya cani sala Laya
Njǝkkayirambe cadi. Tǝlam nasarayelan sala Laya
Njǝkkayirambedǝro Pak cani.
Bargaande Isa Almasiwu sa sala Laya Njǝkkayirambedǝn
kano. Kawu sadǝ isidǝro, Isaye fuwurawanjuro ronju
co am ngǝwu merujoro kadio yeno. Adǝa wuldunjudǝ,
alama barga bu fida laya njǝkkayirambedǝn Ala
Israyilawua nankaɍeanjan cuttuluwunadǝ gai, Isa
ronju ce am tia kasaccanadǝa nankaɍeanjan kittuluwo.
Barga karmonjuyen jama Isaye nankaɍea Yiwulissen
kǝlanja camowona ye, koro wowom Alayero kajana ye.
Ngǝlaro Laya Njǝkkayirambedǝ naptu Njǝkkayimande
Isa Almasiwuye cǝdi nangaro, curo Linjilayen tia kaala
Tama Alaye yelan bowojai.
_______________________________________________________________________

Wada bǝɍin
31 Yahusa kiluwunniya, Isaye: «Kǝrma duwon Tada

Kambedǝ daraja cuwandi, koro Ala ye tiyen daraja cuwandi.
32 Tiyen Ala daraja cuwandia, Ala kǝlanju ye tiro daraja
ci, koro sadǝman tiro daraja ci. 33 Tadawani sanana, sa
gana laaro curondon dǝgakki. Wua masuwi, koro yaudiyaro
wulgǝkkǝnadǝ gai nayi yero kǝrma wulnjagakki, na
lekkidǝro ranguwe lenuwwawo. 34 Nayiro wada bǝɍin
njadǝkki: Amandoa rawowo! Jiɍi nayia njaraakkǝnadǝ gai,
nayi ye amandoa rawowo! 35 Amandoa raawwaa, adǝgainin
am samma nayi fuwurawaniro nojai,» yeno.



276 Yahaya 13.36–14.12

Isaye Biturus tia angǝrji wuldu
(Mat 26.31-35; Mar 14.27-31; Luk 22.31-38)

36 Siman Biturusse tiro: «Kǝma, ndararo lenǝmi?» cǝne
kiworǝnniya, Isaye tiro: «Na lekkidǝro rangǝme kǝrma wua
sǝgambawo, amma fuwun sǝgami,» yeno. 37 Biturusse tiro:
«Kǝma, awiro kǝrma rangǝkke njǝgakkiwawodǝ? Ni nangaro
roni yikki,» yeno. 38 Isaye tiro: «Wu nangaro ronǝm yimi?
Jiremaro niro wulnjǝgǝkki, ku kawu gudowom kokkore
cakkidǝro, wua yakkuro angǝrsǝmi,» yeno.
Isa jawal Alaye

14 1 «Bare karwundo kuttajǝnni. Alaa kasaddowo, wu
yea kasansǝnowo! 2 Fado Bawaniyen na naptuye

kada mbeji. Adǝ gǝnia, wulnjagakkiwawo. Lekke nayiro
na dabbarnjagakki. 3 Lekke na dabbarnjagakkiya, waldǝkke
isǝkke naniro njasadǝkki, na wu dǝgakkidǝn nayi ye
dǝgaiworo. 4 Koro jawal na lekkiyedǝa nonuwwa,» yeno.
5 Tomaye tiro: «Kǝma, na lenǝmidǝa noniyende. Ndayilan
rangiye jawaldǝa noniye?» yeno. 6 Isaye tiro: «Wuma jawaldǝ
wo, wuma jiredǝ wo, wuma rodǝ wo. Wuyen gǝnia, wunduma
na Bawadǝyero isiwawo. 7 Wua nosuwwaa, Bawani yea
nonuwi. Na adǝn fuwun tia nonuwwa ye, ruwwa ye,» yeno.

8 Filibusse tiro: «Kǝma, Bawadǝa fǝlesagane, adǝ
mǝradunde galji,» yenniya, 9 Isaye tiro: «Wu tussǝna nayi-a
rokko duwon, koroma wua nosǝmmi, Filibus? Kam wua
surunadǝ Bawadǝa curuna. To, ndayin gǝle Bawadǝa
fǝlesagane nǝmi? 10 Wu Bawadǝn kǝrgakko, Bawadǝ ye
wulan kǝrgaro kasaddǝmmi wa? Mana wu wulnjagakkidǝa
ngummin gǝni wullǝkki, Bawa wulan dǝganadǝ, tima
kǝndonju cǝdidǝ wo. 11 Wu Bawadǝn kǝrgakko, Bawadǝ ye
wulan kǝrgaro kasaddowo, bi kǝndodǝ nangaro kasaddowo!

12 «Jiremaro nayiro wulnjagakki, kam wua kasansǝnamadǝ
ye kǝndo dikkidǝa cǝdi. Koro kǝndo animaa kojǝna cǝdi, na

Bawadǝyero lekki nangaro. 13 Awi yaye cunilan koruwiya,
dikki, Bawadǝ Tadadǝn daraja cuwandoro. 14 Awo laaro
cunilan wua suworuwia, dikki.
Kǝnsio Ruhu Alaye

15 «Wua sǝraawwaa, wadawani gawi. 16 Daji Bawadǝa
korǝkke nayiro Banama gade nayi-a rokko sawisoro dǝgaro
njadi. 17 Tima Ruhu jireyedǝ wo. Duniadǝ rakce tia
cǝmoyiwawo, tia carunni bi nojanni nangaro. Amma nayidǝ
tia nonuwwa, dalilnjudǝ nayi-a rokko kǝrga, koro karwundon
dǝgai.

18 «Nayia ngǝni kolnjakkiwawo, waldǝkke nandoro isǝkki.
19 Sa gana cǝdiya, duniadǝ gadero suruiwawo, amma nayi
wua suruwi. Wu roa dǝgakki nangaro, nayi ye roa dǝgawi.
20 Yim adǝn wu Bawadǝn kǝrgakkoro nonuwi, nayi ye wulan
kǝrgaw, wu ye nayin kǝrgakkoro nonuwi. 21 Kam wadawani
ngoje jǝgaimadǝ, tima kam wua sǝraanadǝ wo. Koro kam wua
sǝraanadǝa Bawani cǝrayi, wu ye tia raakke tiro fǝledǝgǝkki,»
yeno.

22 Yahusa tada Iskariyotte gǝnidǝ tiro: «Kǝma, ndayilan
duniadǝro gǝni, andiro fǝledǝgǝmi?» cǝne kiworo. 23 Isaye
tiro: «Kam laa wua sǝraanaa, manani jǝgai. Bawani tia cǝrayi,
nanjuro isiye ti-a rokko nammiye. 24 Kam wua sǝraannimadǝ
manani jǝgaiwawo. Koro mana fanuwidǝ kakke gǝni, Bawa
wua sunodǝnadǝye.

25 «Awo ania wu curondon dǝgakkǝna duwon nayiro
wulngerakko. 26 Banamadǝ, Ruhu Alaye ti duwon Bawa
cunilan cunodidǝ, nayiro awisoa alamnjagai, koro awo
wulnjagakkǝna sammaa tanjagai. 27 Nanlewa kolnjagakki,
nanlewani nayiro njadǝkki. Jiɍi dunia cidǝ gainin gǝni nayiro
njadǝkki. Bare hangalndo cijǝnni bi rinuwwi! 28 Nayiro: “Wu
lekki, koro waldǝkke nandoro isǝkki,” wulnjagakkǝnadǝa
fanuwwa. Wua sǝraawwaa, na Bawadǝyero lekkiro kǝji
fanuwi, Bawadǝ wua kosǝna nangaro. 29 Kǝrma kawu

wakkajiro nayiro wulnjagakkǝna, sa wakkajǝnadǝn,
kasaddoworo. 30 Ngǝwuro nayiro mananjagakkiwawo,
maina duniayedǝi kǝnde cǝdi nangaro. Kǝlanin kǝnduwo
cǝdanni. 31 Amma duniadǝ Bawadǝa raakkǝnaro nojoro awo
Bawadǝ wua sakkǝnadǝa dikki. Cinowo, leniyo!» yeno.
Misal ya inabbe-a dǝlambanju-aye

15 1 «Wuma ya inabbe jireyedǝ wo, Bawanidǝ tima
jǝrwumadǝ wo. 2 Dǝlam wulan tada cakkiwawo fi

yayea calji, koro dǝlam tada cakki fi yayea tada kada
cakkoro sǝrakci. 3 Nayidǝ mana wulnjagakkǝnadǝ nangaro
kǝrmadǝma tayirro walluwwa. 4 Wulan dǝgaiwo, wu ye nayin
dǝgakki. Jiɍi dǝlam runju ya inabbero tandǝgǝnnin rakce tada
cakkiwawodǝ gai, nayi ye wulan dǝgawwawoa, ranguwe tada
yakkuwwawo. 5 Wuma ya inabbedǝ wo, nayima dǝlambadǝ
wo. Kam wulan dǝgana koro wu ye tilan dǝgakkǝnamadǝ tada
kada cakki, dalilnjudǝ wulan gǝni kǝrgawwa, awima ranguwe
diwwawo nangaro. 6 Kam duwon wulan dǝgannimadǝ, tia
dǝlam gai deyaro gǝpcagane ngamji. Daji tayia capcane
kannuro fijagane warjai. 7 Amma nayi wulan dǝgawe
manani ye nayilan dǝgaia, awo raawwaa korowo, fanduwi.
8 Akko awo Bawaniro daraja cidǝ: Tada kada yakkuwiya,
adǝgainin nayi fuwurawani jireyero walluwi. 9 Jiɍi Bawadǝ
wua sǝraanadǝ gai, wu ye njaraakkǝna. Curo kǝrawoniyen
dǝgaiwo! 10 Wadawani gawia, curo kǝrawoniyen dǝgawi,
jiɍi wu ye wadawa Bawaniye gakke curo kǝrawonjuyen
dǝgakkǝnadǝ gai. 11 Karwukǝjini nayilan dǝga, karwukǝjindo
ye tai daje kǝjijoro adǝa nayiro wulnjagakkǝna.

12 «Akko wadanidǝ: Amandoa rawowo, jiɍi wu ye
nayia njaraakkǝnadǝ gai. 13 Sawawanju nangaro ronju
njodǝ, kǝrawo adǝa nankuran kojǝna bawo. 14 Wada
nayiro njadǝkkǝnadǝa gawia, nayi sawawani. 15 Nayia
wolodiyalan gadero bowonjagakkiwawo, wolodi awo
i14.30 maina dunia adǝye - Yiwulis.

banju ngimba cǝdidǝa nojǝnni nangaro. Amma nayia
sawawalan bowonjagakki, awo Bawaniyen fakkǝna sammaa
isanonjagakkǝna nangaro. 16 Nayi gǝni wua kǝresuw, wuma
nayia kǝrenjakke lenowo tada yakkowo tadando dǝgaro
galangerakko. Daji awi yaye cunilan Bawadǝa koruwi ngaa
nayiro njadi. 17 Akko wada nayiro njadǝkkǝnadǝ: Amandoa
rawowo!
Duniaye jama Isayea wadu

18 «Duniadǝ nayia wanjanaa, wumaa nayin burwonno
wassoro nonowo! 19 Ca nayidǝ duniayea, duniadǝ kaanjudǝa
cǝrayi. Amma nayi duniaye gǝni, curo duniayen nayia
kǝrenjakkǝna nangaro, duniadǝ nayia wanjana. 20 Mana
wulnjagakkǝnadǝa tangowo: “Wolodi banju ngimbaa
kojiwawo.” Wua basarsanaa, nayi yea basarnjai. Manani
jaanaa, kaando yea jagai. 21 Amma awo ani sammaa kǝla
cuniyen nayiro njaddi, ti wua sunodǝnadǝa nojanni nangaro.
22 Ca isǝkke mana tayiro yiddǝkkǝnia, biwunja bawo.
Amma kǝrma dalil biwunja bawo caniye bawo. 23 Kam wua
wasǝnamadǝ Bawani yea wajǝna. 24 Ca kǝndo wunduma
gade cǝdǝnni curonjan dikkǝnia, biwunja bawo. Amma
kǝrma wu-a Bawani-aa saruna ye, wasana ye, 25 mana
wadanjalan ruwuwadadǝ wakkajo: “Dalil bawoalan wua
wasera.”†

26 «Banama na Bawadǝyen nayiro njakkunodǝkkidǝ, tima
Ruhu jireye na Bawadǝyen isidǝ wo. Isiya, kǝla wuyen
sheda ci. 27 Nayi ye kǝla wuyen sheda yiwi, dalilnjudǝ tǝn
badiduramnin wu-a rokko dǝgawwa nangaro.

16 1 «Bare talluwwiro awo ania wulnjagakkǝna.
2 Dandallan nayia njattuluwi. Ai, sa ise wundu yaye

nayia roro njeyesiya, kida Alaye cǝdoro tǝmaji. 3 Ngai cadi,
Bawadǝa nojanni bi wua nosanni nangaro. 4 Amma awo ania
nayiro wulduwunidǝ, sanja cǝdiya, tayia wulnjagakkǝnaro
†15.25 Jaw 35.19; 69.4

tangoworo. Badiduramnin awo ania nayiro wulnjagakkǝni,
wu-a nayi-a rokko dǝgaiye nangaro.
Kida Ruhu Alaye

5 «Amma kǝrma na ti wua sunodǝnadǝyero waldǝkki,
koro curondon wunduma wuro: “Ndararo lenǝmi?” cǝne
suworǝnni. 6 Amma awo ania wulnjagakkǝna nangaro,
karwundo ngaso kuttajǝna. 7 Adǝ yaye jire wulnjagakki,
waldǝkkǝnama nayiro ngalwo. Waldǝkkiwawoa, Banama
nandoro isiwawo. Amma waldǝkkia, tia nayiro juwanjagakki.
8 Isiya, duniadǝro kǝla biwu-a jire-a shara-ayen kǝndonja
diwiro tawakciyi. 9 Kǝla biwuyen, wua kasansanni nangaro.
10 Kǝla jireyen, na Bawadǝyero waldǝkki, koro gadero
suruwwawo nangaro. 11 Kǝla sharayen, maina dunia
adǝyedǝroj shara kamdǝgǝna nangaro.

12 «Koro yaye awo kada nayiro wulduwuye takkǝna, amma
kǝrmadǝro ranguwe tayia ngonuwwawo. 13 Ruhu jireye isiya,
nayia jawal jireye sammaro simonjagai. Ti ngumnjun gǝni
manaji, awo fanjǝna runju manaji, koro awo fuwun wakkaji
ye nayiro wulnjagai. 14 Wuro daraja si, dalilnjudǝ awo kakke
ngoje nayiro isanonjagai nangaro. 15 Awo Bawaye samma
kakke. Adǝma nangaro awo kakke ngoje nayiro isanonjagai
yekko.
Karwukutta fuwurawaye karwukǝjiro waldu

16 «Gana tussiya, gadero wua suruwwawo, koro
gana tussiya, gademinno wua suruwi,» yeno. 17 Daji
fuwurawanjuye laanja kattenjan: «Awi maana awo
wulsagaiyedǝ wo? “Gana tussiya, gadero wua suruwwawo,
koro gana tussiya, gademinno wua suruwi,” koro “Na
Bawadǝyero waldǝkki nangaro,”» yera. 18 Daji tayiye: «Awi
maana awo wulji adǝye wo? “Gana tussiya,” kǝla awiyen
manajimaro noniyende!» yera. 19 Isa kǝla adǝyen tia koro
j16.11 maina dunia adǝye - Yiwulis.

caraanaro asuje tayiro: «Kǝla adǝyeman wa amandoa
kokoruwi? “Gana tussiya, gadero wua suruwwawo, koro
gana tussiya, gademinno wua suruwi,”» yeno. 20 «Jiremaro
nayiro wulnjagakki, yiruwi ye, njǝmmuwi ye, amma
duniadǝ kǝji fanji. Karwundo kuttaji, amma karwukuttando
karwukǝjiro walji. 21 Kamu tada cambiya, jauro laiya cai,
sanju cǝdǝna nangaro. Amma tadadǝa cambiya, laiya
canadǝa takciwawo, karwukǝji tada tambǝnadǝye nangaro.
22 Nayi ye kǝrma karwundo kuttaji. Amma gademinno
nayia njarukkiya, karwundo jauro kǝjiji, koro wunduma
karwukǝjindo adǝa cuttuluwiwawo. 23 Yim adǝn awimaro
wua suworuwwawo. Jiremaro nayiro wulnjagakki, awi yaye
Bawadǝa cunilan koruwwadǝa nayiro njadi. 24 Koroma
awima cunilan koruwwi. Korowo fanduwi, karwukǝjindo tai
daje kǝjijoro!

25 «Awo ania misalnin wulnjagakkǝna. Sa ise nayiro
misalnin wulnjagakkiwawo, amma federo kǝla Bawadǝyen
wulnjagakki. 26 Yim adǝn cunilan koruwi, koro nayiro
Bawadǝa njakkorǝkki nǝkkiwawo. 27 Bawa kǝlanju nayia
njaraana, dalilnjudǝ wua sǝraawwa ye, wu Alayen kadikkoro
kasadduwwa ye nangaro. 28 Bawadǝyen isǝkke duniaro
kadikko, koro duniadǝa kollǝkke na Bawadǝyero waldǝkki,»
yeno.

29 Daji fuwurawanjuye tiro: «Akko kǝrma misalnin gǝni,
federo wullǝmi. 30 Kǝrma awisoa nonǝmma ye, koro kam niro
koro njǝddoro mǝradunǝm bawo yero noniyena. Adǝmaro
Alayen kadimbo kasaddiyena,» yera. 31 Isaye tayiro: «Kǝrma
kasadduwwa wa? 32 Akko sa isi har isǝnama, sa duwon nayia
tatarnjane wundundo yaye fannjuro leje wua runi kolsidǝ.
Amma wudǝ runi gǝni, Bawadǝ rokkonin nangaro. 33 Awo
ania nayiro wulnjagakkǝna, wulan nanlewa fandoworo.
Dunialan bone yawi, amma karwundo gerowo! Kǝla duniayen
kǝnnasar fandǝkkǝna,» yeno.

Moduwa Isaye fuwurawanjuro

17 1 Isa awo ania wulyenniya, kǝla samero sapce: «Bawa,
sadǝ cǝdǝna. Tadanǝm daraja niro njoro tiro daraja

ye, 2 awoa am tiro yimma sammaro ro sawisoye coro, tiro
kǝnduwo kǝla adamgǝna fi yayen kem. 3 Ro sawisoyedǝ,
adǝma ni Ala jireye tok tilodǝa nonja, koro Isa Almasiwu ti
nodǝmmadǝ yea noja. 4 Kida dioro simmadǝa tumowokkilan
dunialan daraja njikkǝna. 5 To, Bawa, daraja duwon ni-a
rokko kawu dunia alaktǝnaman takkǝnadǝa wuro se!

6 «Am dunia adǝn wuro simmadǝro cunǝm isanogǝkkǝna.
Tayi kaanǝm, tayia wuro sime mananǝm jaana. 7 Kǝrma
awo wuro simma samma nanǝmnin kadioro nojana. 8 Mana
wulsǝgǝmmadǝa tayiro wulgǝkkǝna. Manadǝa camoye
wu nanǝmnin kadikkoro jiremaro nojana, koro nima
wua sunodǝmdǝa kasaccana. 9 Tayiro moduwa yiddǝkki.
Duniadǝro gǝni, tayi duwon wuro simmadǝro moduwa
yiddǝkki, tayi kaanǝm nangaro. 10 Awo kakke samma
kaanǝm, awo kaanǝm samma ye kakke. Koro tayilan daraja
fandǝkkǝna. 11 Wudǝ dunialan gadero dǝgakkiwawo, amma
tayidǝ koro yaye dunialan dasayi, koro wu ye nanǝmbo
isǝkki. Bawa Tayir,k cunǝm duwon wuro simmalan tayia
rone! Tayi tiloro walja, jiɍi wu-a ni-a tilodǝ gai. 12 Sa
wu tayi-a rokkodǝ, cunǝm duwon wuro simmalan tayia
royekko. Tayia rokkǝna, koro awo kitawulan ruwuwadadǝ
wakkajoro ti faccǝgǝnamadǝro kajia, falnjama faccǝgǝnni.†
13 Amma kǝrma nanǝmbo isǝkki. Awo ania curo duniayen
wullǝkki, karwukǝjini jauro tayilan dǝgaro. 14 Tayiro
mananǝm yikkǝna. Duniadǝ tayia wayeno, tayi duniaye gǝni
nangaro, jiɍi wu ye duniaye gǝnidǝ gai. 15 Tayia dunialan

k17.11 Bawa Tayir - Biwubawoma, am-a gade.
†17.12 Jaw 41.9

tuluwero gǝni njuworǝkki, amma tayia ti Kǝladolanl kanero
njuworǝkki. 16 Tayi duniaye gǝni, jiɍi wu ye duniaye gǝnidǝ
gai. 17 Jirelan tayia tayirrom kalange. Mananǝmdǝ, tima
jiredǝ wo. 18 Jiɍi wua duniaro sunodǝmmadǝ gai, wu ye tayia
duniaro kinodǝkko. 19 Tayi nangaro kǝlania niro njikkǝna,
tayi ye jirelan tayirro waljaro!

20 «Tayi runjaro gǝni, koro tayi duwon mananjalan wua
kasansaidǝ yero moduwa yiddǝkki. 21 Bawa, tayi samma
tiloro walja, jiɍi ni wulan, wu ye nilandǝ gai. Tayi ye andilan
tiloro walja, duniadǝ nima wua sunodǝmbo kasaccoro.
22 Koro daraja wuro simmadǝa tayiro yikkǝna, tayi tiloro
walja, jiɍi andi tilodǝ gai. 23 Wu tayilan, ni ye wulan.
Adǝgainin tiloro walja, duniadǝ nima wua sunodǝm ye, koro
jiɍi wua sǝraammadǝ gai tayia raamma yero nojoro. 24 Bawa,
tayi wuro simmadǝ yea wu-a rokko na dǝgakkǝnadǝn
napcaiya, raakko. Adǝgaima darajani carui, daraja duwon
wuro simma, kawu dunia alaktiman wua sǝraamma nangaro.
25 Bawa Jirema, duniadǝ nia nonjǝnni. Amma wu nia
nonjǝkkǝna, koro tayi ani nima wua sunodembo nojana.
26 Cunǝm tayiro isanogǝkkǝna, koro fuwun isanogǝkki,
kǝrawo tilan sǝraammadǝ curonjan dǝgaro, wu ye tayilan
dǝgakkoro,» yeno Isaye.

BONE-A DARAJA-A ISAYE
Isaa ta
(Mat 26.47-56; Mar 14.43-52; Luk 22.47-53)

18 1 Isa awo ania wulyenniya, fuwurawanju-a rokko
cijane ngawo ngor tiro Kidiron caniye nadǝn jǝrwu

laa mbeji lejane kasargawo. 2 Yahusa sǝrǝttuwumanjudǝ ye
l17.15 Kǝlado - Yiwulis.
m17.17 tayir - Jirelan tayia biwu bawoa ye, am gade-a gade yero kalange.

nadǝa nojǝna, Isa-a fuwurawanju-a nadǝn ngǝwuro captana
nangaro. 3 Daji Yahusa kǝwu laa sojiyaye-a gureduwu
wurawa ɍimannaye-a Farisawaye-aa ngoje jǝrwudǝro fatǝla
so, ka cambi so, baɍimi so mukkonna kadira. 4 Daji Isa
awo tiro wakkajiyi ngaa nojǝnadǝ karǝnje tayiro: «Wundua
manuwi?» yeno. 5 Tiro: «Isa kam Najarattea,» yeranniya,
tayiro: «Wuma,» yeno. Yahusa tia sǝrǝccǝgǝnamadǝ ye tayi-a
rokko daada. 6 Isaye tayiro: «Wuma,» yenniya, ngawosǝsǝm
cade cidiro kesuro. 7 Koro Isa walde tayiro: «Wundua
manuwi?» cǝne kiworǝnniya, tiro: «Isa kam Najarattea,»
yera. 8 Isaye tayiro: «Wuma ti woro wulnjagakkǝna. Wumaa
masuwia, am ania kollowo leja!» yeno. 9 Adǝgaima mana
wuljǝnadǝ wakkayeno. Tiye: «Curo am wuro simmadǝyen
falma yuwatkǝkkǝni,» cǝnna. 10 Daji Siman Biturus mukkon
kashagarra ficce wolodi ɍiman kuradǝyea bakce sǝmonju
kǝmboramdǝa tǝn kamgeno. Wolodidǝye cunju Malkus.
11 Amma Isaye Biturusso: «Kashagarnǝmba fannjuro kalange!
Kǝnjaram Bawadǝ wuro sinadǝn yakkiwawo wa?» yeno.
Isa fuwu majilis kura adinwuyen
(Mat 26.57-68; Mar 14.53-65; Luk 22.66-71)

12 Daji kǝwu sojiyayedǝ-a kajallanja-a gureduwu
yaudiyayedǝ-a Isaa cadane kekkero. 13 Burwon tia na Annas
ba kǝsai Kaifassero kesado. Saa adǝn Kaifasdǝ ɍiman kura,
14 koro tima yaudiyadǝro gala ce kam fal jamadǝro nunama
tayiro ngalwo cǝnnadǝ wo.

15 Daji Siman Biturus-a fuwura gade-a Isaa geya. Ɍiman
kuradǝ fuwura adǝa nojǝna nangaro, ti ye Isa-a rokko balballa
fado ɍiman kuradǝyero kasargawo, 16 amma Biturus deyan
cinna fadoyedǝn dayeno. Daji fuwura duwon ɍiman kura tia
nojǝnadǝ walde kir cinna guredumadǝro manajiye Biturussa
fadodǝro kekko. 17 Kir cinna guredumadǝye Biturusso: «Ni ye
fuwurawa kam adǝye falnja gǝni?» yenniya, tiye: «A’a, wu
gǝni!» yeno. 18 Dunia kakua nangaro, wolodiya-a gureduwu-a

kannu fujane nadǝn daada jagatti. Biturus ye tayi-a rokko
daada kannu jǝgǝtti.

19 Daji ɍiman kuradǝ Isaro kǝla fuwurawanju-a
alamdunju-ayen koro njǝddo badiyeno. 20 Isaye tiro:
«Federo duniadǝro wulgǝkkǝna. Kullum dandalla-a Fado
Alaye-alan na yaudiya samma captaidǝn alammǝkkǝna.
Awima asǝrlan wullǝkkǝni. 21 Awiro koro sǝddǝmi? Am
kǝrǝnsanaro kǝla awo tayiro wulgǝkkǝnayen koro yidde! Ai,
awo wullǝkkǝnadǝa nojana,» yeno. 22 Awo ania wulyenniya,
gureduma laa nadǝn daadadǝ Isaa maɍin bakce tiro:
«Adǝgainin ɍiman kuradǝro jaawu kalakkǝmi?» yeno.
23 Isaye tiro: «Awo wullǝkkǝnadǝ diwia, kǝla diwidǝyen
shedane. Amma jirea, awiro wua bansǝmi?» yeno.
24 Daji Annas Isaa tikkerǝna na Kaifas ɍiman kuradǝyero
juwayeyeno.
Biturusse Isaa angǝrdu
(Mat 26.69-75; Mar 14.66-72; Luk 22.54-65)

25 Siman Biturus nadǝn daada kannu jǝgǝtti duwon, tiro: «Ni
ye fuwurawanjuye falnja gǝni?» yera. Biturusse angǝrje: «Wu
gǝni!» yeno. 26 Wolodiya ɍiman kuraye falnja kǝrami kam
duwon Biturus sǝmo kamjǝnadǝye tiro: «Curo jǝrwudǝyen
ti-a rokko njarukkǝni wa?» yenniya, 27 koro Biturus walde
angǝryeno. Sadǝman gudowom kokkore kekko.
Isa fuwu Gomna Bilatussen
(Mat 27.11-14; Mar 15.1-5; Luk 23.1-5)

28 Daji suwa lǝp Isaa fado Kaifassen cattuluwe gomnariro
kesado. Tayi kǝlanja gomnaridǝro ngasaanni, bare tayir
gǝniro waljane masǝna salayedǝa tayiro bo tiyerǝnniro.
29 Adǝma nangaro Gomna Bilatus culuwe nanjaro ise tayiro:
«Awi burwundo kǝla kam adǝyen?» yeno. 30 Tiro: «Kam adǝ
diwi dioma gǝnia, tia niro sǝrǝnnjiyewawo!» yera. 31 Daji
Bilatusse tayiro: «Nayi kǝlandoma tia taiwo, wadandolan tiro

shara yiddowo!» yeno. Yaudiyadǝye tiro: «Andiro kam roro
njejoro amardǝgǝnni,» yera. 32 Adǝgaima mana Isa kǝla jiɍi
nuiyen wuljǝnadǝ jirero walyeno.

33 Koro Bilatus walde gomnariro ngaye Isaa bowoje tiro:
«Nima wa Mai Yaudiyayedǝ wo?» yeno. 34 Isaye tiro: «Ni
kǝlanǝm adǝa wullǝm ra am laa kǝlanin adǝa wulngeyera?»
yeno. 35 Bilatusse: «Wu yaudi wa? Am lardunǝmbe-a wurawa
ɍimannaye-a nia mukkoniro ngesakko. To, awi gǝle dim?»
yeno. 36 Isaye: «Nodo bargaanidǝ dunia adǝye gǝni. Ca
nodoni dunia adǝyea, wolodiyani cijane bare wua mukko
yaudiyayero sasakkǝnniro lawala cadǝna. Amma nodoni
dunia adǝye gǝni,» yeno. 37 Daji Bilatusse tiro: «Adǝgaimaa,
ni mai?» yenniya, Isaye tiro: «Nima wullǝm, wu mai. Dalil
tamboni-a duniaro kǝndeni-adǝ jiredǝa sattuwuro. Wundu
duwon jireyemadǝ kowoni fanji,» yeno.

38 Bilatusse tiro: «Awi jiredǝ wo?» yeno. Adǝa wulyenniya,
koro walde na yaudiyadǝyero culuwe tayiro: «Ayau fima kam
adǝn fandǝkkǝni.
Isaro shara karmoye kamduwu
(Mat 27.15-26; Mar 15.6-15; Luk 23.13-25)

39 «Amma kǝla adandoyen kosoma fal sala Laya
Njǝkkayirambedǝn nayiro salamnjagakki. Mai Yaudiyayedǝa
wa nayiro salamnjagakkiya, rawuw?» cǝne tayia kiworo.
40 Koro waldane yiljane: «A’a, ti gǝni, Barabbas!» yera. Ti
Barabbasdǝ jawalkorjima.

19 1 Daji Bilatus cakke Isaa kirwolan jajaryera. 2 Sojiyadǝ
aɍiawu kaɍiyiyen kǝlejane kǝlanjuro gǝnajagane kalwu

kimeo tiro luyeyera. 3 Daji nanjuro isane tiro: «Ala ngǝwuro,
Mai Yaudiyaye!» cane maɍin babakkera.

4 Koro Bilatus walde na yaudiyadǝyero culuwe tayiro:
«Akko tia nandoro tuluwukki, ayau fima tilan fandǝkkǝniro
n19.2 aɍiawu kaɍiyiye - Jawa kǝrmaiye.
o19.2 kalwu kime - Kalwu maila.

nonowo!» yeno. 5 Daji Isa aɍiawu kaɍiyiyedǝa kalwu kimedǝ
luwadaa kiluwunniya, Bilatusse tayiro: «Akko kamdǝ!»
yeno. 6 Wurawa ɍimannaye-a gureduwudǝ-a tia kerunniya,
kowo sapcane: «Kǝskaro tia jagǝne! Kǝskaro tia jagǝne
no!» yera. Bilatusse tayiro: «Nayi kǝlando tia ngonowo,
kǝskaro jaganowo! Wudǝ ayau tilan fandǝkkǝni,» yeno.
7 Yaudiyadǝye tiro: «Wadande mbeji, kǝla wadadǝyen karmo
tiro wajipcǝgǝna, ti kǝlanjua Tada Alayero ngojǝna nangaro,»
yera.

8 Bilatus mana adǝa fangenniya, cayea kojǝnaro riyeno.
9 Koro gomnariro walde ngaye Isaro: «Ndaran kadim?»
cǝne kiworo. Amma Isa awima tiro kalakcǝgǝnni. 10 Daji
Bilatusse tiro: «Wuro manasǝgǝmbawo wa? Nanilan kǝnduwo
nia kolduye-a kǝnduwo nia kǝskaro jaduwuye-a mbejiro
nonǝmmi wa?» cǝne kiworo. 11 Isaye tiro: «Sameyen
njadǝnnia, kǝnduwonǝm kǝlanin bawo. Adǝmaro kam niro
sǝrǝnsǝgǝnadǝye biwunju kaanǝmdǝa kojǝna,» yeno.

12 Sa adǝn fuwun Bilatus Isaa salamdu mayeno, amma
yaudiyadǝ kowo sapcane: «Kam adǝa salammǝmia, ni sawa
Kaisarre gǝni! Wundu duwon kǝlanjua mairo ngojǝnamadǝ
Kaisarra wajǝna,» yera. 13 Mana adǝa fangenniya, Bilatus
deyaro Isaa cuttuluwe kǝla kurisnju sharayen na farsam
kaulan tǝdǝna tǝlam yaudiyaudin tiro Gabbata canidǝn
napkeno. 14 Yimdǝ yim dabbardu sala Laya Njǝkkayirambe,
kausu kǝla dawu gai. Bilatusse yaudiyadǝro: «Akko maindo!»
yeno. 15 Amma kowo sapcane: «Ronju tuluwe! Ronju tuluwe!
Kǝskaro tia jagǝne!» yera. Bilatusse tayiro: «A! Maindoa
kǝskaro jagǝkki?» yenniya, wurawa ɍimannaye tiro: «Kaisar
gǝnia, mainde gade bawo!» yera. 16 Daji Bilatus Isaa kǝskaro
jajaaro mukkonjaro kekko.

Isaa kǝskaro jaduwu
(Mat 27.32-44; Mar 15.21-32; Luk 23.26-43)

Daji Isaa cadane kesado. 17 Isa kǝlanjuma kǝskanju karmoye
ngoje na tia Buwo Kǝlayelan bowojai tǝlam yaudiyaudin
tiro Golgota canidǝro leyeno. 18 Nadǝn ti-a am gade
yindi-a rokko kǝskaro jayeyera, sǝgǝri fi yayen kam fal
fal, ti Isadǝ dawunjan. 19 Bilatus kǝla alloyen ruwuje
kǝskadǝro royeyeno. Akko awo ruwuwadadǝ: ISA KAM
NAJARATTE, MAI YAUDIYAYE. 20 Yaudiya kada awo allo
adǝn ruwuwadadǝa kǝrayera, na Isaa kǝskaro jajaanadǝ
karǝn bǝrnidǝyen, koro awo adǝa tǝlam yaudiyaye-a Rombe-a
Gǝresse-alan ruwujana nangaro. 21 Daji wurawa ɍimanna
yaudiyaye Bilatusso: «Bare “Mai Yaudiyaye” ruwunǝmmi,
“Kam adǝye wu Mai Yaudiyaye cǝnna” ruwune,» yera.
22 Bilatusse tayiro: «Awo ruwunǝkkǝnadǝa ruwunǝkkǝna,»
yeno.

23 Sojiyadǝ Isaa kǝskaro jayeyeranniya, kajǝmunju ngojane
ci dewuro yakcane soji fi yaye nuwanju ngoyeno. Kalwunju
kuruwu tududǝnni samen tai cidiyaro yadero caaadadǝ
yea ngoyera. 24 Sojiyadǝye kattenjan: «Bare karniyende,
walawala diyo, kam cuwandidǝa ruiyo!» yera. Adǝgaima
awo kitawulan ruwuwadadǝ wakkayeno. Tiye: «Kajǝmuni
kattenjan yakkera, koro kalwuniro walawala kedo,»† cǝnna.
Akko awo sojiyadǝ cadǝnadǝ.

25 Karǝn kǝska Isayedǝn yanju-a yaana yanjuye-a Meram
kamu Kǝlofasse-a Meram Magdala-a daada mbeji. 26 Isa
yanju-a fuwura jauro cǝraanadǝ-a nadǝn daada kirunniya,
yanjudǝro: «Ya, akko tadanǝm!» yeno. 27 Daji fuwuradǝro:
«Akko yanǝm!» yeno. Tǝn sa adǝn fuwuradǝ tia fannjuro
kiwudo.

†19.24 Jaw 22.18

Karmo Isaye
(Mat 27.45-56; Mar 15.33-41; Luk 23.44-49)

28 Ngawo adǝyen awo samma kǝrma cerǝnaro asuyenniya,
awo kitawulan ruwuwada wakkajoro, Isaye: «Ngudu fakki,»†
yeno. 29 Nadǝn kalwo curonjun diben comcom mbeji.
Daji sojiyadǝ soso ngojane dibendǝro lǝpcagane cattuluwe
karo lassagane cinjuro sayeyera. 30 Isa cujungenniya, tiye:
«Cǝdǝna!» yeno. Daji kǝla cidiyaro cakke ro kirǝmbo.

31 Yim adǝ yim dabbarduye,p koro wajǝnanjua yim tustuye
kura. Bare kaminna kǝla kǝskayen yim tustuyea dasanniro,
yaudiyadǝ siyelnjadǝa nanamja kaminnadǝa casadoro
Bilatussa keworo. 32 Daji sojiyadǝ isane burwoyedǝyea
kam ti-a rokko kǝskaro jajaanadǝye siyelnju namgera,
yindiyedǝye ye ngai. 33 Na Isayero kadiranniya, siyelnju
namjanni, ti bawo bawojǝnaro caruna nangaro. 34 Amma
sojiyadǝye falnja sisinjua kajaalan sukkeno. Sadǝman
bu-a ingi-a keluwo. 35 Kam awo adǝa curunadǝ nayi ye
kasaddoworo sheda cǝdǝna. Shedanju jire, koro awo
wuljǝnadǝa jirero nojǝna. 36 Adǝgaima awo ani wakkajana,
kitawulan ruwuwadadǝ gai: «Sillanju falma namjaiwawo,»†
37 koro na gade yen kitawulan ruwuwadadǝ: «Ti sukcanadǝa
carui,»† cǝnna.
Sittǝra Isaye
(Mat 27.57-61; Mar 15.42-47; Luk 23.50-56)

38 Ngawo adǝyen Isuwu kam Arimatiyaye leje kamin
Isayedǝa ngojoro Gomna Bilatussa kiworo. Ti ye fuwura
Isaye, amma asǝrlan, yaudiyadǝa rijǝna nangaro. Daji Bilatus
amari tiro kenniya, ise kamindǝa ngoyeno. 39 Nikodimus kam

p19.31 yim dabbarduye - Jǝmma, yim tustuye sǝbdu.
†19.28 Jaw 22.15; 69.21 †19.36 NL 12.46; KI 9.12; Jaw 34.20
†19.37 Jak 12.10

calan na Isayero bune isǝnadǝ ye ise kawudi laa mir-a alus-a
canilan kǝllada kilo fiakku gai kiwudo. 40 Daji kamin Isayedǝa
ngojane kǝla adanja sittǝra yaudiyayedǝn kawudidǝ-a rokko
batta linnen kǝleyera. 41 Na Isaa kǝskaro jajaanadǝyen jǝrwu
laa mbeji, koro curo jǝrwudǝyen kauri bǝɍin laa curonjuro
wundumaa casakkǝnni mbeji. 42 Yimdǝ yim dabbarduye,
koro kauri adǝ karǝnnin dǝgana nangaro, curonjuro Isaa
kesakko.
Karmolan cidu Isaye
(Mat 28.1-10; Mar 16.1-8; Luk 24.1-12)

20 1 Mawuye yim burwoyeaq fajar Meram Magdala
kauridǝro leje kau kuradǝ ci kauridǝyen tǝmballada

kiro. 2 Daji cǝgase na Siman Biturus-a fuwura gade Isa jauro
cǝraanadǝ-ayero leje tayiro: «Kǝmadǝa kauridǝn ngojana,
koro na casakkǝnadǝa noniyende!» yeno. 3 Daji Biturus-a
fuwura gadedǝ-a kǝla kauridǝnna leyera. 4 Tayi yindi samma
cagasi lejai ngai, amma fuwura faldǝ Biturussa ngǝrǝmnin
koje burwoje kauridǝro kadio. 5 Nguje lotkeyenniya, batta
linnedǝa nadǝn gǝnaada kiro, amma curodǝro ngaanni.
6 Daji Siman Biturus tia jǝgaidǝ ye ise kauridǝro kǝrgawo.
Batta linnedǝa nadǝn gǝnaada kiro, 7 koro batta duwon
kǝla Isayero casakkǝnadǝ batta gade-a rokko gǝni, na gaden
kǝleyaada. 8 Daji fuwura duwon burwon isǝnadǝ ye kauridǝro
ngaye cure kasatkeno. 9 Amma Ala kadarjǝna Isa karmolan
cijidǝa kitawulan ruwuwadadǝ gairo koroma asujanni. 10 Daji
fuwurawadǝ fannjaro walladara.
Isaye Meram Magdalaro fǝleduwu

11 Meram deyan ci kauridǝyen daada so badiyeno. Ciri
ngai duwon, nguje kauridǝa lotkeyenniya, 12 malaiya yindi
kajǝmu bulla na calan kamin Isaye gǝnajanadǝn napkada
kiro, faldǝ kǝlakajinjulan, faldǝ ye sinjulan. 13 Tayiye:
q20.1 mawuye yim burwoyea - Ladu.

«Kamu, awiro yirǝmi?» cane tia keworo. Tiye: «Kǝmania
ngojana, koro na tia casakkǝnadǝa nokkǝni nangaro,»
yeno. 14 Adǝa wulyenniya, suworde Isaa nadǝn daada kiro,
amma tiro asujǝnni. 15 Isaye tiro: «Kamu, awiro yirǝmi?
Wundua manǝmi?» cǝne kiworo. Amma ti jǝrwumadǝro
tǝmaje tiro: «Malǝm, nima tia ngonǝmbo walyenoa, na
tia yakkǝmmadǝa wulsǝgǝne, wu ye tia ngokki,» yeno.
16 Isaye tiro: «Meram!» yenniya, kanji Isayero suworde tǝlam
yaudiyaudin: «Rabbuni!» yeno, maananjudǝ sayinna. 17 Isaye
tiro: «Bare rosǝmmi, koroma na Bawadǝyero waldǝkkǝni
nangaro. Amma kǝramiyaniro lene tayiro: “Na Bawani-a
Bawando-ayero, Alani-a Alando-ayero waldǝkki,” wulgǝne!»
yeno. 18 Daji Meram Magdala na fuwurawadǝyero leje tayiro:
«Kǝmadǝa rukkǝna!» cǝne awo tiro wuljǝgǝnadǝa tayiro
wulyeyeno.
Isaye fuwurawanjuro fǝleduwu
(Mat 28.16-20; Mar 16.9-20; Luk 24.36-49)

19 Yim adǝ yim burwoye mawuye kajiri magariwu
cinna na fuwurawa dasaanayedǝ yaudiyadǝa riduro
cuwuramnin jakkada duwon, Isa ise dawunjan daje
tayiro: «Salam aleikum!» yeno. 20 Adǝa wulyenniya, tayiro
mukkonju-a sisinju-a fǝleyeyeno. Fuwurawadǝ kǝla Kǝmadǝa
carunadǝyen karwunja jauro kǝjiyeno. 21 Koro Isa walde
tayiro: «Salam aleikum! Bawadǝ wua sunodǝnadǝ gai, wu ye
nayia njanodǝkki,» yeno. 22 Adǝa wulyenniya, tayiro kasam
fujiye: «Ruhu Alayedǝa mowowo! 23 Am tayiro biwunja
gawurnuwia, biwunja gawurdǝna. Am tayiro biwunja
gawurdu wanuwia, biwunja gawurdǝnni,» yeno.
Isaye Tomaro fǝleduwu

24 Fuwurawa mewun yindindǝye falnja cunju Toma kam
tiro Kawu canidǝ sa Isa isǝnadǝn ti nanjan bawo. 25 Daji
fuwurawa gadedǝye tiro: «Kǝmadǝa ruiyena!» yera. Amma

Tomaye tayiro: «Balo kusaye mukkonjun rukke ngulondoni
curo balo kusayedǝro yakkǝkke mukkoni ye sisinjuro
yakkǝkkǝnia, tǝmmaro kasaddǝkkiwawo,» yeno. 26 Ngawo
kawu wuskuyen fuwurawa Isaye caye gai curo fadodǝyen
duwon, Toma ye tayi-a rokko mbeji. Cinna fadoyedǝ
cuwuramnin jakkada yaye, Isa ise dawunjan daje tayiro:
«Salam aleikum!» yeno. 27 Daji Tomaro: «Ngulondonǝm na
adǝro yakke, mukkoni rui, mukkonǝm sane sisiniro yakke!
Bare shekku dimmi, kasadde!» yeno. 28 Tomaye tiro: «Kǝmani
ye, Alani ye!» yeno. 29 Isaye tiro: «Wua surumma nangaro,
kasatkem? Barganja am carunni kasaccanamadǝ!» yeno.

30 Isa fuwu fuwurawanjuyen alama kada kitawu adǝn
ruwudǝnni kido. 31 Amma dalil awo ani ruwudǝnayedǝ,
Isadǝ tima Almasiwu Tada Alayedǝ woro kasaddowo,
kasadduwilan ro sawisoye cunjulan fandowo nangaro.
Isaye fuwurawanjuye tulurro fǝleduwu

21 1 Ngawo adǝyen Isa koro walde fuwurawanjuro ci
bǝrǝm tiro Tiberiyas canidǝyenr fǝleyaada. Akko jiɍi

tayiro fǝledǝgǝnadǝ: 2 Sadǝn Siman Biturus-a Toma kam tiro
Kawu canidǝ-a Nataniyel kam Kana cidi Galileyedǝ-a tadawa
Jabadiye-a fuwura Isaye gade yindi-a rokko mbeji. 3 Siman
Biturusse tayiro: «Buni taro lekki,» yenniya, tiro: «Andi ye ni-a
rokko leniye!» yera. Daji caluwe maararo kasargawo, amma
bune adǝn awima cadanni.

4 Dunia wayenniya, Isa ci bǝrǝmdǝyen dayeno, amma
fuwurawadǝ ti Isaro asujanni. 5 Daji Isaye tayiro: «Tadawa,
buni tawwa wa?» cǝne kiworǝnniya, tiro: «A’a,» yera.
6 Tayiro: «Buni taramdǝa kǝmboram maaradǝyero
gǝpkǝnowo, fanduwi,» yeno. Gǝpkeyeranniya, nanngǝwu
bunidǝyedǝro tuluwo tikkero. 7 Daji fuwura Isa tia jauro
cǝraanadǝye Biturusso: «Tima Kǝmadǝ wo!» yeno. Siman
Biturus ti Kǝmadǝ woro fangenniya, ɍingada nangaro
r21.1 bǝrǝm tiro Tiberiyas cani - Bǝrǝm Galileye.

kalwunju luje sǝkte bǝrǝmdǝro gǝpkaadano. 8 Fuwurawa
gapcanadǝ tayi ci ingiyen kuruwun gǝni metǝr mia gai
nangaro maaradǝn taram buniadǝa gǝrjane kadira.

9 Cidiro jǝpkeranniya, nadǝn kannu kanduwalle buni
kǝlanjun gǝnaada-a burodi-a mbeji kero. 10 Isaye tayiro:
«Buni kǝrma tawwadǝye laanja kudowo!» yeno. 11 Daji Siman
Biturus juwane taramnja bunin cap cǝmbǝɍǝnadǝa cidiro
gǝryeno. Curodǝn buni kura kura mian fiwun yakkun mbeji.
Buni kada kadami yaye, taramnja kardǝnni. 12 Isaye tayiro:
«Arowo buiwo!» yeno. Wundunjamaye tiro: «Ni wundu?»
cǝne cuworǝnni, ti Kǝmadǝro asujana nangaro. 13 Daji Isa
ise burodidǝa ngoje tayiro kaino, buni ye ngai. 14 Isa
karmolan cijǝnaye ngawon, adǝma yakkuyero fuwurawadǝro
fǝleduwunjudǝ wo.
Isa-a Biturus-a

15 Gewunniya, Isaye Siman Biturusso: «Siman tada
Yahayaye, tayi ania kojǝnaro wua sǝraamma wa?» cǝne
kiworo. Biturusse tiro: «Aaa, Kǝma. Nia njǝraakkǝnaro
nonǝmma,» yeno. Isaye tiro: «Dimiyania ambane!» yeno.
16 Koro Isa kǝnyindiyero tiro: «Siman tada Yahayaye,
sǝraamma wa?» cǝne kiworo. Tiye: «Aaa, Kǝma. Nia
njǝraakkǝnaro nonǝmma,» yeno. Isaye: «Dimiyaniro
kiskǝne!» yeno. 17 Koro Isa kǝnyakkuyero tiro: «Siman tada
Yahayaye, sǝraamma wa?» cǝne kiworǝnniya, Biturusse
karwu kuttayeno, Isa kǝnyakkuyero tiro: «Sǝraamma wa?»
cǝnna nangaro. Tiye: «Kǝma, ni awi yaye nonǝmma, nia
njǝraakkǝnaro nonǝmma,» yenniya, Isaye tiro: «Dimiyania
ambane! 18 Jiremaro niro wulnjǝgǝkki, gananǝmlan ni
kǝlanǝmbo kalwu lugǝme na raammaro lenǝmi. Amma
kiarinǝmiya, mukko sagǝme kam gade kalwu lunjiye na
raammiro njadi,» yeno. 19 Isa adǝa wuldunjudǝ, karmo
jiɍi fiyen Biturus daraja Alaro cidǝa tiro fǝleyeyeno. Adǝa
wulyenniya, Isaye tiro: «Wua sǝgai!» yeno.

Isa-a fuwuranju jauro cǝraana-a
20 Biturus suworgadanniya, fuwura Isa jauro cǝraanadǝ

tayia jǝgai kiro, ti duwon sa masǝna cadidǝn karǝnje Isaro:
«Kǝma, wundu nia sǝrǝnjiyi?» cǝne cuworǝnadǝ. 21 Biturus
tia kirunniya, Isaro: «Kǝma, ti adǝ ye nda?» yeno. 22 Isaye
tiro: «Kawu waldǝkke isǝkkiro roa dǝgaro raakkǝnaa, awi
lambonǝm? Ni wua sǝgai!» yeno. 23 Adǝma nangaro lawar
fuwura adǝ nuiwawoye kǝramiyadǝro tatargada. Adǝ yaye
Isaye Biturusso kamdǝ nuiwawo cǝnni, amma tiye: «Kawu
waldǝkke isǝkkiro roa dǝgaro raakkǝnaa, awi lambonǝm?»
cǝnnadǝ. 24 Fuwura adǝma kam kǝla awo aniyen sheda ce
kitawulan ruwujǝnadǝ wo. Koro shedanju jirero noniyena.
25 Awo gade kada Isa cǝdǝna ye mbeji. Ca fal fallen
ruwujaia, tǝmakkǝna duniama rakce kitawuwa ruwudǝnadǝa
ngojiwawo.


